
Аилацәажәара 

Гәык-ԥсыкала адныҳәалара

Аԥсны Ахада Аслан Бжьаниа Аԥ-
суа телехәаԥшра анапхгареи акол-
лективи ирыдиныҳәалеит иара 
анеиҿыркааз инаркны 45 шықәса 
ахыҵра. Уаҟа иазгәаҭоуп: 

«Ҳаҭыр зқәу Ирина Шоҭа-иԥҳа, 
ҳаҭыр зқәу Аԥсуа телехәаԥшра 
аколлектив!

Гәык-ԥсыкала ишәыдысныҳәа-
лоит Аԥсны аҭоурых азы ишьахәу 
амш – Аԥсуа ҳәынҭқарратә телера-
диоеилахәыра анеиҿыркааз Амш. 

1978 шықәса ноиабр 6 азы Аԥ-
суа телехәаԥшра раԥхьатәи аефир 
ҭыҵит. Амилаҭтә ҵысра ашьҭыҵреи 

арҿиареи агәацԥыҳәара анаҭеит. 
Уи иабзоураны ишьақәгылеит ҳа-
амҭазтәи Аԥсуа ҳәынҭқарра. Ари 
амш иугәаланаршәоит ҳажәлар 
знысыз ахақәиҭреи ахатәҳәа-
ақәҵареи рышҟа инагаз амҩа 
хьанҭа.

1992-1993 шықәсқәа рзы Аԥс-
ны жәлар Рџьынџьтәылатә еи-
башьраан Аԥсуа телехәаԥшра 
азанааҭдырра ҳараки агәым-
шәареи аарԥшуа аус руан. Урҭ 
рфырхаҵареи иандырԥшуаз 
аибашьратә хҭысқәа реишьҭагы-
лашьеи ирыбзоураны, еизго-

уп хәызмаӡам аибашьра ар-
хиви адокументқәеи, адунеи 
ауаажәларра ақырҭуа агрессор 
ихаҿра шыҟаҵәҟьаз аилкааразы 
алшарагьы рнаҭеит.

Хашҭра рықәым Аԥсадгьыл ахь-
чара зхы ақәызҵаз ателехәаԥшра 
аусзуҩцәа

45 шықәса инарзынаԥшуа Аԥ-
суа телехәаԥшра қәҿиарала 
анап иану анагӡара иаҿуп. Шәа-
ра шәпрограммақәеи шәрепор-
тажқәеи ҳажәлар рыԥсҭазаара 
иузаҟәымҭхо иадҳәалоуп. Шәара 
ауаажәлар ирышәҭо аинформа-
циа инаваргыланы ишәылшоит 
ҳмилаҭ хаҿра аиқәырхарагьы. 

Иахьа здырра ҳараку анапх-
гареи, зҳәоу еиқәыршәаны аус 
еицызуа аколлективи ирыбзоура-
ны, Аԥсуа телехәаԥшреи арадиои 
аҿиара мҩа иануп, аусураҿы 
ҳаамҭазтәи ахархәагақәа рыла 
атәыла амедиа-индустриа аиӷь-
тәра хықәкыс ишьҭыхны.

 Аԥсуа телехәаԥшра есҽнытәи 
аусура ацәырҵреи ашьақәгылареи 
зџьабаа аду зегьы ирзеиӷьасшьоит 
арҿиаратә еихьӡарақәа, еицакра 
зқәым агәамч шәнапы злаку аус 
ду аҟны.

Агәра згоит Аԥсуа телехәаԥшра 
ахәаԥшҩцәа ҳаԥхьаҟагьы зхаҭаб-
зиара ҳараку, зҿлымҳара зуҭаша 
апрограммақәа рызнагара шәыл-
шалоит ҳәа». 

Еснагь ҳажәлар ззыԥшу
Аԥсуа телехәаԥшра 45 шықәса 

ахыҵит. Уи иазкыз агәырӷьаратә 
хәылԥазы еиҿкаан ноиабр 6 азы 
Аҟәа. 

Агәырӷьаратә усмҩаԥгатә рхы 
аладырхәит Аԥсны Ахада Аслан 
Бжьаниа, уи ихаҭыԥуаҩ Бадра 
Гәынба, Аԥыза-министр Алеқсандр 
Анқәаб.

Аусмҩаԥгатә аартуа, Аԥсуа теле-
радиоеилахәыра аиҳабы Ири-
на Агрба дрылацәажәеит Аԥсуа 
телехәаԥшра аҭоурыхи иахьатәи 
амши.

Аԥсуа телехәаԥшра егьырҭ 
ателехәаԥшратә каналқәа 
шцәырҵхьоугьы, иахьа 
уажәраанӡа азеиԥшмилаҭтә 
телехәаԥшраны иҟоуп, ҳтәыла 
ахи-аҵыхәеи зехьынџьара инаӡо-
ит. Ашьыжь Аԥсуа телехәаԥшра 
аефир аҿы ицәырҵуеит асааҭ 
8 азы. Ателехәаԥшраҿы аус зуа 
рхыԥхьаӡара 160-ҩык рҟынӡа 
инаӡоит.

Иахьа акьыԥхьтәи аелектронтәи 
амассатә информациа ахархәа-
гақәа, иара убас аинтернет ресур-
сқәа хыԥхьаӡара рацәала ианыҟоу 
аамҭазы, Аԥсуа телехәаԥшра 
ҳҳәынҭқарраҿы ахәаԥшцәа 
рацәаҩӡаны иамоуп. Ажәабжь ҿы-
цқәа рдырраҭара «Амшеикәша-
ра» акыр шықәса раԥхьа аиԥш, 
уажәгьы аполитикатә, аеконо-
микатә, асоциалтә, акультуратә 
информациа ахыҵхырҭа хаданы 
иҟоуп ауааԥсыра рзы. 

Ҳазну аамҭазы Аԥсуа 
телерадиоеилахәыра 
аилазаара иалоуп ауа-
ажәларра-политикатә, 
аинформациатә про-
граммақәа, атематикатә 
редакциа, ашьыжьтәи 
адырраҭара «Шьыжьб-
зиа Аԥсынтәыла» аре-
дакциа уҳәа егьырҭгьы. 
Атематикатә редак-
циаҿы иҟоуп автортә 
телехәаԥшратә проек-
тқәа 25. 

Еиуеиԥшым ашықәсқәа рзы 
Аԥсуа ҳәынҭқарратә телерадиое-
илахәыра напхгара арҭон Мџьыҭ 
Хәарҵкиа, Шамиль Ԥлиа, Влади-
мир Занҭариа, Гәырам Амқәаб, Ру-
слан Ҳашыг, Алхас Ҷолокуа, Емма 
Хәаџьаа, Леонид Еныкь, Ҭали Џьо-
пуа, Роланд Бганба, Оҭар Лакрба.

Аԥсны Ахада Аслан Бжьаниа 
ихьӡала  адныҳәалара даԥхьеит 
Аҳәынҭқарра Ахада ихаҭыԥуаҩ Ба-
дра Гәынба. Иара убас дрыԥхьеит 
«Аԥсны Аҳәынҭқарра зҽаԥсазтәыз 
ажурналист», «Аԥсны Аҳәынҭқар-
ра акультура зҽаԥсазтәыз аусзуҩ» 
ҳәа Аԥсуа телехәаԥшра аусзуҩцәа 
аҳаҭыртә хьӡқәа рыхҵаразы 
аҳәынҭқарра Ахада Иусԥҟақәа. 

Еизаз идырбан Аԥсуа 
телехәаԥшра аусура иазкны ҷыда-
ла иҟаҵаз асиужет.

Аԥсуа ҳәынҭелерадиоеилахәы-
ра аусзуҩцәа ирыдныҳәалеит 
Аԥсны аҭҵаарадыррақәа Рака-

демиа апрезидент Зураб Џьапуа, 
атәылахьчара аминистр Владимир 
Ануа, агәабзиарахьчара аминистр 
Едуард Быҭәба, аҵара аминистр 
ихаҭыԥуаҩ Ада Кәарҷелиа, аби-
уџьети, акредиттә еиҿкаарақәеи, 
ашәахтәқәеи, афинансқәеи рзы 
Жәлар Реизара Аилак ахантәаҩы 
Беслан Ҳалуашь, Аҟәа ақалақь 
ахадара аиҳабы Беслан Ешба, Аԥс-
ны ажурналистцәа Реидгыла ахан-
тәаҩы Руслан Ҳашыг. 

Аԥсуа телехәаԥшра еиҿкаахе-
ижьҭеи 45 шықәса аҵреи Аиааира 
30 шықәса ахыҵреи раҳаҭыразы 
«Аԥсны жәлар Рџьынџьтәылатә 
еибашьраҿы Аиааира 30 шықә-
са», «Аԥсны аҭынчра ахьчара-
зы» амедалқәа ранаршьеит Аԥ-
суа ҳәынҭтелерадилеилахәыра 
аусуҩцәа гәыԥҩык. Амедалқәа 
рнапаҿы ириҭеит атәылахьчара 
аминистр Владимир Ануа. 

Агәырӷьаратә хәылԥазы хыр-
кәшан аконцерттә программала. 

Владимир Путин жәлар ракзаара 
Амш идиныҳәалеит

Аԥсны Аҳәынҭқарра Ахада Аслан 
Бжьаниа Урыстәылатәи Афедера-
циа Апрезидент Владимир Путин 
жәлар ракзаара Амш идиныҳәа-
леит. Абри азы адырра ҟанаҵоит 
Аҳәынҭқарра Ахада ипресс-маҵзу-
ра. 

Адныҳәаларатә цҳамҭа атекст 
аҿы ахәҭакахьала иазгәаҭоуп: 

«Ҳаҭыр зқәу Владимир Влади-
мир-иԥа! 

Шәара аԥхьа шәнаргыланы, 
милаҭрацәала еилоу  Урыстәы-
латәи Афедерациа иқәынхо шәы-
уаажәларгьы ирыдысныҳәалоит 
жәлар ракзаара Амш. 

Ари Амш Аԥсадгьыл абзиабара 
символра азнауеит, милаҭла, дин-
хаҵарала, бызшәала еиуеиԥшым 
ажәлар ракзаареи реилибакаареи 
ҳаҭырла реизыҟазаареи атәыла 
ажәларқәа зегьы рзы аҭынчреи 
аизҳазыӷьареи аҭышәынтәалареи 
рышьақәгылара иазҳәоуп. Иахьа, 
Урыстәыла ашәарҭара аамҭеи 

аԥышәара уадаҩи ирҭагылоуп. Уры-
стәыла амилаҭ рацәа реидгылареи 
ракзаареи Урыстәылатәи армчқәа 
ргәы ашьҭыхра алдыршоит, атәыла 
анапхгара урҭ рҿаԥхьа иқәдыргыло 
ахықәка рынагӡараҟны иагьцхы-
раагӡахоит. 

Ҳаҭыр зқәу Владимир Влади-
мир-иԥа, гәык-ԥсык ала иҭабуп ҳәа 
шәаҳҳәоит Аԥсны асоциал-еконо-
микатә ҿиара, арегионтә шәарҭада-
реи, ҳажәларқәа рыбжьара акульту-
ратәи агуманитартәи еимадарақәа 
рырҭбаара  азҵаарақәа зҿлымҳара 
ирышәҭо азы. Аԥсны Аҳәынҭқарра 
адәныҟатәи аполитика ахырхарҭа 
хаданы иҟан, ус иагьыҟалоит Аԥсны 
Аҳәынҭқарреи Урыстәылатәи Афе-
дерациеи реиҩызаратә еизыҟаза-
ашьақәа. 

Владимир Владимир-иԥа, абри 
аныҳәамш азы Шәаргьы Урыстәы-
латәи Афедерациа иқәынхо ауааԥ-
сыра зегьы ишәзеиӷьасшьоит агәаб-
зиара, аизҳазыӷьара, аҭынчра!»

Аҳаҭыртә хьӡқәа рыхҵоуп
Аԥсны Ахада Аслан Бжьа-

ниа Иусԥҟала шықәсырацәала, 
лыҵшәабзиала русуразы, Аԥсуа 
телехәаԥшра арҿиараҿы рлага-
ламҭазы «Аԥсны Аҳәынҭқарра 
акультура зҽаԥсазтәыз аусзуҩ» ҳәа 
аҳаҭыртә хьыӡқәа рыхҵоуп Аԥсуа 
ҳәынҭқарратә телерадиоеилахәы-
ра аусзуҩцәа

Аҩӡба Давид Заур-иԥа
Аҳәба Шьаризан Гьаргь-иԥҳа
Бигәаа Владислав Аликандр-иԥа
Голанӡиа Медеиа Владимир-иԥҳа
Дамиров Ельдар Салман-иԥа
Џьопуа Фарида Родик-иԥҳа
Квираиа Ада Аԥҭа-иԥҳа
Тапаӷәуа Оксана Ҭамаз-иԥҳа
Харцызов Русҭам Илиас-иԥа

Аусԥҟала
Беслан Џьопуа ихы дақәиҭтәуп 

Аԥсны Аԥыза-министр актәи 
ихаҭыԥуаҩыс дахьыҟаз аҟнытә.

Изыхәҭоу Аусԥҟа инапы аҵе-
иҩит Аслан Бжьаниа ноиабр 1 азы.

 «Аԥсны Аҳәынҭқарра Амини-
стрцәа (Аиҳабыра) Реилазаара-
зы» 1996 шықәса август 13 азы 
Аԥсны Аҳәынҭқарра Аконститу-

циатә закәан ахәҭаҷ 5 инақәыр-
шәаны, Џьопуа Беслан Циба-иԥа 
ихы дақәиҭтәуп Аԥсны Аԥыза-ми-
нистр актәи ихаҭыԥуаҩ имаҵу-
ра аҟнытә иалеиҵаз арзаҳал 
инақәыршәаны», – иазгәаҭоуп 
Аусԥҟаҿы.

Беслан Џьопуа ақыҭанхамҩа 
аминистрс дшыҟоу даанхоит.

Аԥсны Ахада Идҵала
Аԥсны Ахада Аслан Бжьаниа идҵа-

ла Аԥсны Ахада Иусбарҭеи амассатә 
информациа ахархәагақәеи реима-
дарақәа рзы аусбарҭа аиҳабы аамҭа-
ла инапынҵақәа назыгӡоз Смыр 
Ахра Виктор-иԥа ихы дақәиҭтәуп 

даҽа усурак ахь дахьиасыз инама-
даны.

Абри аусбарҭа аиҳабы 
инапынҵақәа аамҭала рынагӡара 
лыдҵоуп Аршба Теолина Стани-
слав-иԥҳа. 

Мышқәак раԥхьа  Д.И.Гәлиа имемориалтә музеи аҟны 
имҩаԥысит, Д.И.Гәлиа ихьӡ зху аҳәынҭқарратә пре-
миахь иқәыргылоу, ааигәа здунеи зыԥсахыз Инна Аҳаш-
ба лпоезиатә еизга «Аԥсыраӡа» аӡыргара. Аԥхьаҩцәа 
ишәыдаагалоит апоет лышәҟәы ахцәажәараан Инна 
Ҳаџьымба лықәгылара. Апоет иаша ибаҩхатәра ду 
иацназго апоет иразҟы имазароуп. Аԥсуаа ҳҿы иугозар, 
уи иуаҩра, иаԥсуара, ихақәиҭра аԥхьа игылазароуп. Мап 
анакәха аԥсуа ԥхьаҩы есымша агәынамӡара, аҽыԥныҳәа 
имазаауеит. Ибаҩхатәрагьы дахәамԥшыр ҟалоит.

Зегьы рыла инагаз, инаӡаз, инагӡаз Инна Аҳашԥҳа 
ҽыԥныҳәа лымамызт. Аԥсуа жәлар рхьыԥшымразы 
ақәԥара иахьеи-уахеи далагылан. Аԥсны Аџьынџь-
тәылатә еибашьра далахәын, аибашьцәа ры-
цхыраара дашьҭан, агәыԥжәарақәа рацәаны ил-
хылгон. Лыжәлар злагылаз, лыкәша-мыкәша иҟаз, 
лааигәара игылаз зегьы рзы зхы иамеигӡоз уаҩын. 
Урҭ ргәырӷьара еигәырӷьоз, реизҳара иахылаԥшуаз, 
аԥсуа доуҳа ашҭаҿы иахьеи-уахеи имыцәоз, имтәоз 
Инна Аҳашԥҳа.

Инна дпоет хатәран. Лара лзы 
зегьы ирыцкын ажәа еинраала, 
ажәа хатәра, ажәа наӡа.  Шаҟа исим-
волузеи Дырмит иашҭаҿы, Инна 
Никәала-иԥҳа лыԥсы шҭаз Дыр-
мит Гәлиа имемориалтә музеи аус-
зуҩцәа иахьықәдыргылаз уи ихьӡ 
зху Аҳәынҭқарратә премиа иаԥсо-
уп ҳәа лышәҟәы «Аԥсыраӡа». Ари 
ашәҟәы ҵыхәтәантәин лара лыԥсҭа-
заараҿы. Лцамҭазы, лхы-лыԥсы раӡо, 
аҵыхәтәантәи лымҩа даназхәыцу-
аз илкыз, илбаз шәҟәуп иара.  Инна 
апремиақәа ирышьҭамыз, ажәытә 
ажәа иашьҭаз, изыԥшааз. 

«Ҳашҭа дагмыз Аԥсыраӡа, зықә  
зхагылоу ауаҩы наӡа, ҳауа ҿыхәан, 
доуҳа ныхан, жәларык рымцахә 
еиҿазкыша, лҩа лашьцеи мцалашеи 
еиҟәызкыша» – абас иаатуеит апоет 
Инна Аҳашԥҳа лышәҟәы «Аԥсыраӡа».

Лара акәасҭӷа деиԥшуп, амца зку 
акәасҭӷа. Акәасҭӷа ахьыҟоу амцаԥхар-
ра угхаӡом. Закә разҟыузеи, ужәлар 
рхәышҭаара ахьеиҿаку кәасҭӷаны 
аҟалара. Инна дызбылуаз рацәан.

Инна Аҳашԥҳа дызнысыз амҩа 
ҭынчрак аманы иҟаӡамызт. Аха 
лпоезиа  лгәыҵакны данысит уи 
амҩа. Иҭлыжьит 18 шәҟәы. Раԥхьатәи 
иахьӡын  «Имаӡоу адунеи». 
Аҵыхәтәаны дааӡеит «Аԥсыраӡа» 
аҟынӡа. Лышәҟәқәа рыхьӡқәа ры-
лагьы иубоит лара лпоезиа аҿиашьа, 
лҽыԥсахшьа, леизҳара. Дахьынтәаа-
уа, дахьнеиз.

«Аԥсыраӡа» иагәылоуп есым-
шатәи Инна лпоезиа: иласу, идо-
уҳау, ритмлеи рифмалеи еиҿкаау 
ажәеинраалақәа. Аха аҵыхәтәан-
тәи аамҭазы Инна иаԥшьылгеит, 
илыԥшааит, илызҳәеит ажәытә 
ажәа. Ус сашьҭоуп сара Инна лхыр-
харҭа ҿыц. Уи лара лҟынӡа иҟамызт, 
ицәырылгеит. Уи еиларҭәоу, аламала 
зҵакы цәыргам, ажәа агәаӷь заҵәык 
ала иаарԥшу поезиоуп. 

«Аԥсыраӡа» аҿы ажәытәи 
аҿатәи хырхарҭақәа еиҳагьы ҟа-
зарала еилаӡҩоуп. Иласӡа иҟаз 

лажәартәашьа иалалоит ахырҭәа-
га икылху, ижәытәӡатәуп ззуҳәа-
ша ажәақәа, ажәеицааирақәа. Урҭ 
гәылԥшаауп, сара сгәаанагарала, 
абызшәеи, ақьабзи, аҵаси, афольк-
лори реихысырҭақәа рҿы. Избан-
зар, урҭ ажәақәеи, ажәеицааи-
рақәеи – апоезиатә цәырҵрақәеи, 
ахаҿсахьақәеи рыдагьы – ауаҩы, 
аԥсуа идунеихәаԥшышьа иаҵана-
куеит, иҭоурых иагәылху аҵакы ры-
моуп. Убри аамҭазгьы ауаҩы ихатәы 
гәҭыха, ихатәы ԥсҭазаара иазкуп. 
Дунеи дуӡӡак цәырыргоит.

Ҳамч абақәхо, дыҟоуп аӡбаҩ,
Ҳақәгьы ҳшәароуп хаз-хазы.
Башак ҳаҭам мал  рҳагас,
Ԥсыла иҿыхуп дгьыл ҳазну.

Ажәақәа «Сықә, Сыхь, Сшәа, Маӡа, 
Ԥсыгәаҭеи, Ҵаҳәа, Хшәаӡшәа…» арҭ 
ажәақәа жәа цырақәам, урҭ рҵакы 
акыр ирҭбаауп, философиатә ду-
неихәаԥшышьоуп.

Инна лбызшәа – Ҳақә – уи иҳақәу 
Анцәа иҟынтәи. Ирымҳәои Абзиара 
шәықәзааит ҳәа. Дҵас иҳамоу, ҳамч 
зықәхаша, ҳашьҭазар иара. Иҟа-
лап уи Анцәа иџьар акәзар, аԥсуа 
иуалны иқәу акәзар, ҳани ҳаби иҳа-
дырҵаз акәзар, инажәгала ҳәа.

Сыхь – уи лара илхылгаз, илыхьыз, 
дыззыгәырҩаз, илылымшаз, 
илҭахыз, дзыхьӡаз, дызҭаӡаз. Абас 
ажәа ахархәашьа ҽакны, иҳаракны, 
аргама ицәырганы иҳалҳәоит, ҳала-
лырԥшуеит.   Мамзаргьы ажәақәа 
рҵакы еицышьҭыхны, поезиатә 
хҭысны иҟалҵоит.

Еҵәа-кыдшәа блаццышә-
                                   камшәа,          
Изыншәалаз хәышҭаароуп.

Ари Дырмит ихәышҭаара иа-
зуҳәаргьы ҟалоит. Аеҵәа кыдыр-
шәан,  Сасрыҟәа иеиԥш, икамыжькәа 
днаҵаххны икны, иашьцәа рыгәҭа 
ахәышҭаара еиҵыхны, ирԥхеит. 

Лара илҳәеит «Еҵәа-кыдшәа-блац-
цышә-камшәа». Ажәақәа еинаалоит, 
ажәак рылҵуеит, ахшыҩҵак доуҳала 
ихыхәхәо иҭәуп. Икыдшәаз аеҵәа 
ибылны иццышәхеит, аха икамшәаӡе-
ит. 

Сықә-лашара-цәымза-мкьаҭа,
Шәахәа лаша амҩа гәаҭа. 

Илықәу абзиара ду имкьаҭо цәым-
зоуп. Ишәахәоуп. Разҟны, ашәаны 
илзыԥшуп. Арҭ ажәақәа ҳабызшәа 
иатәуп, ус ауп еиҳараӡак ҳаԥсуа 
жәақәа шышьақәгыло. Инна Аҳашԥҳа 
уи поезиатә хархәаган, поезиатә 
хҭысны иҟалҵеит. 

Гьежьхыкәшак аҩныҵҟа сҭатәан,
Амш хыԥраақәа среиуан. 

Гьежьхыкәшак  – ари поезиатә тер-
минны лара лаԥхьа уаҩы иҳәеит ҳәа 
сыҟам. Абызшәа аганахь ала убас 
лара лбызшәа ҵаула, ллабораториа 
дҭатәаны аус луан, ажәа лырҿион, 
ажәа гәылылхуан. Ахьа цәҟәыншье-
иԥш иаалырԥшуан.

Абызшәаҿы еилкаарак уҳәарц азы 
иара нҭкааны иаазырԥшуа атермин 
ыҟазароуп. Ныҳәа-ныҩбжьы – иаа-
наго харантә иааҩуа ныҳәак абжьы 
адагьы, Инна Аҳашԥҳа лҿы уи еилка-
ароуп, дунеихәаԥшышьоуп.

Амахә ӡыӡоит аԥша анасуа. 
Аԥеиԥш харада иҿаҟәоуп. 

Иҳәаны иануаҳалак, «аԥеиԥш ха-
рада иҿаҟәоуп» ҳәа, зынӡа имариа-
ны иубоит. Убас иҟоуп игәылыршәоу 
ажәа, уаргьы иуӡбар ауазшәа. Асахьа 
ицәырҵуа ҵаулоуп, агәжәажәара 
ацуп, анаҩстәи ацәаҳәа шәоуп, изоуп. 

 
Амра рҭаччеит ҿатын гәилқәа,
Апатҟәырқәа маӡа ргәылҵуан.
Сшәа лабашьа кыдсыргылан,
Снапы еиҭаркын, 
                  ҿыцны сдәықәлеит,

Аиаша иашьҭаз апоет 

Хашҭра зқәымАҳәынҭпрограмма ианагӡашьоу иазкны
2022-2025 шықәсқәа рзы Аԥсны асоциал-економикатә рҿиара 

Аҳәынҭпрограмма ианагӡашьоу иазкын Аԥсны Ахада Аслан Бжьаниа 
ихантәаҩрала имҩаԥысыз аилацәажәара. Абри атәы аанацҳауеит 
Ахада исаит. 

Аилацәажәара иалахәын Аԥсны Ахада ихаҭыԥуаҩ Бадра Гәынба, 
Аԥсны Аԥыза-министр Алеқсандр Анқәаб, Аԥсны Жәлар Реизара Аиҳабы 
Лаша Ашәба, Ахада Иусбарҭа анапхгаҩы Абесалом Кәарҷиа, Ашәарҭа-
дара Ахеилак амаӡаныҟәгаҩ Сергеи Шамба, ақыҭанхамҩа аминистр 
Беслан Џьопуа, Аиҳабыра иалоу, амчратә усҳәарҭақәа рнапхгаҩцәа, 
араионқәеи ақалақьқәеи рхадарақәа рхаҭарнакцәа.

Аԥыза-министр ихаҭыԥуаҩ, аеко-
номика аминистр Кристина Озган 
Аҳәынҭқарра Ахадеи аилацәажәара 
иалахәызи иралҳәеит асоциал-еко-
номикатә рҿиара иазку Аҳәынҭпро-
грамма ианагӡашьоу атәы.

Аԥсны Ахада Иусԥҟала 
ишьақәырӷәӷәоу «2022-2025 
шықәсқәа рзы Аԥсны Аҳәынҭқар-
ра асоциал-економикатә рҿиара» 
аҳәынҭқарратә программа анагӡа-
ра инақәыршәаны, 2022 шықәса 
август азы анапы аҵаҩын апро-
грамма анагӡаразы Урыстәылатәи 
Афедерациаҿы аиҳабырабжьаратә 
еиқәшаҳаҭра. Уи ратификациа азун 
2022 шықәса декабр азы.

Аиқәшаҳаҭра инақәыршәаны, 
Урыстәылатәи Афедерациа апро-
грамма аусмҩаԥгатәқәа ԥарала 
реицеиқәыршәара мҩаԥнагоит, уб-
рахь иналаҵаны абиуџьеттә усхк 
аусзуҩцәа хазы игоу ркатегориақәа 
руалафахәы ашьҭыхразы, Аинвести-
циатә программазы ахарџьқәа.

Кристина Озган инҭкааны дыр-
зааҭгылеит апрограмма аҟәшақәа 
зегьы. Ахәҭакахьала далацәажәе-
ит аҳәынҭқарратә, ахазхатә сек-
торқәа руалафахәы ашьҭыҵра. Аби-
уџьетә усхк аусзуҩцәа руалафахәы 
аамҭа-аамҭала ашьҭыхра арбоуп 
апрограмма анагӡаразы Аиҳабы-
рабжьаратә еиқәшаҳаҭраҿы.

 «2023 шықәсазы Ареспубликатә 
биуџьет азы» 2022 шықәсазтәи 
Азакәан иазԥхьагәанаҭоит Уры-
стәыла аганахьала абиуџьет аус-
зуҩцәақәак руалафахәы ашьҭыхра.

2023 шықәсазы финансла аице-
иқәыршәара иартәоит 1, 6 мил-
лирад мааҭ. Ҳазну ашықәс азы ус-
зуҩцәақәак руалафахәы ашьҭыхра 
иартәеит бжьаратәла 18 процент. 
2024 шықәсазы абиуџьет аус-
зуҩцәақәак руалафахәы ашьҭыхра 
ԥарала аицеиқәыршәара ашәа-
га-загақәа еиқәыршаҳаҭын Аиҳа-
бырабжьаратә комиссиа ақәҵа-
рақәеи 2024 шықәсазтәи абиуџьет 
иазку азакәани инарықәыршәаны. 

Аҳәынҭпрограмма аусмҩаԥгатәқәа 
рынагӡареи ауалафахәы ашьҭы-
хреи хықәкыс ишьҭыхны ирыдыр-
кылеит Азакәан «Аԥсны Аҳәынҭқар-
ра Аџьатә кодекс аиҭакрақәа 
ралагаларазы». Уи Аминистрцәа 
Реилазаара азинмч анаҭоит ауала-
фахәы ашәага-зага ашьақәыргыла-
разы, аха убри аамҭазы ахныҟәга-
разы шаҟа аҭаху еиҵамкәа. Азакәан 
амч аиуит ҳазну ашықәс ианвар 1 
инаркны. 2025 шықәсазы аҳәынҭ-
программала иарбоу ауалафахәы 
аҟаҵарба 40 нызқь мааҭ еиҵамха-
роуп.

Аҵарадырреи агәабзиарахьча-
реи рганахьала аусмҩаԥгатәқәа 
иазԥхьагәарҭоит азакәанқәа реиҭа-
кра.

Аҳәынҭпрограммала иарбо-
уп анхарҭа-коммуналтә нхамҩа 
анапхгараҭара асистема аиҭакразы 
аусмҩаԥгатәқәа. Урҭ шьаҭас иры-
моуп ԥарала аиқәыршәара, ата-
рифтә политикеи аԥаралхреи ре-
иҭакра уҳәа егьырҭгьы.

2023 шықәса 9 мзы рыҩнуҵҟа-
ла иныху афымцамч ахәшәара 
аҩаӡара иартәеит 35, 3 процент, 
убрахь иналаҵаны аиуристтә 
хаҿқәа рганахьала 69 процент, 
ауааԥсыра – 20 процент еиҵаны. 
9 мзы рыҩнуҵҟала иаланагалаз 
ахшәаатәқәа идыртәеит 632 мил-
лион мааҭ. Абри атәы дазааҭгылеит 
Кристина Озган.

10 мзы рыҩнуҵҟала ЕгрГЕС иа-
анашьҭуа афымцамч иартәеит 1, 6 
миллиард кВт сааҭ, ари 200 мил-
лион кВт рыла еиҵоуп 2022 шықә-
са абри аамҭа иадкыланы.

2023-2025 шықәсқәа рзы Аин-
вестпрограмма анагӡара инақәыр-
шәаны Аҟәа, Алаҳаӡы, Бзыԥ иҟоу 
аподстанциақәа рыԥсахра иаҿуп. 

Аҟәатәи аҳаиртә баӷәаза аиҭа-
кра инақәыршәаны, шьаҭанкыла 
рырҽеира азгәаҭоуп аподстан-
циақәа «Дранда», «Агәӡера». 
Аҳәынҭқарра-хазхатә еилахәыразы 
аиқәшаҳаҭра инақәыршәаны аусу-

рақәа ԥарала еиқәиршәоит аинве-
стор. 

Ареспубликатә биуџьет аҟнытә 
«Амшынеиқәафымцамч» иазо-
ушьҭуп афымцамч аԥхьаӡагақәа  
раахәареи рықәыргылареи рзы 200 
миллион мааҭ.

Иаахәоуп аԥхьаӡагақәа 26 372 
цыра, убарҭ рахьтә иқәыргылоуп 21 
872. Урыстәылаҿы аиқәыршаҳаҭра 
иазхиоуп 300 миллион мааҭ рыхә 
аԥхьаӡагақәа раашьҭра азҵаара.

3 шықәса (2020-2022) рыҩнуҵҟа-
ла Аԥсны аҩнуҵҟатәи аалыҵ амҽхак 
шьҭыҵит 57 процент ҳаамҭазтәи 
ахәқәа рыла, иартәеит 54, 9 мил-
лиард мааҭ. Абри атәы лҳәеит Аԥы-
за-министр ихаҭыԥуаҩ, аекономика 
аминистр Кристина Озган Аԥсны 
Ахада имҩаԥигаз аилацәажәараҿы. 

Аҳәынҭқарратә биуџьет ахашәа-
лақәа шьҭыҵит 35 процент рыла, 
иагьдыртәеит 13, 7 миллиард мааҭ. 
Иара убри аан 3 шықәса рыҩнуҵҟа-
ла ахатәы хашәалақәа шьҭыҵит 56 
процент рыла, иагьдыртәеит 8 мил-
лиардк мааҭ.

Адырраҭарақәа рыла, ҳаз-
ну ашықәс 10 мзы рыҩнуҵҟала 
ашәахтәқәеи аҳазатә хшәаатәқәеи 
ашықәстәи рҟаҵарбақәа нагӡоуп, 
абиуџьеттә усхку аҟны ауалафахәы 
шьҭыҵит 38 процент рыла, мамзар-
гьы 20 160 мааҭ. 

Кристина Озган хазы иналкаа-
ны дазааҭгылеит Аҟәатәи аҳаиртә 
баӷәаза аус ауртә аҟаҵаразы аинве-
стициақәа рымҽхак. Урҭ идыртәоит 
11 миллиард мааҭ. Аҳаиртә баӷәа-
за ахархәарахь ирырҭараны иҟоуп 
2024 шықәса декабр азы. 

2023 шықәса октиабр 27 азы 
Аԥсны аиҳабыреи зҭакԥхықәра 
ҳәаақәҵоу Аилазаара «Аинфра-
структуратә рҿиареи» рыбжьара 
аиқәшаҳаҭра анапы аҵаҩын.

Урыстәылатәи аиуристтә хаҿы 
иганахьала В.Г.Арӡынба ихьӡ зху 
Жәларбжьаратәи аҳаиртә баӷәаза 
аусура аларгаразы Аԥсны Аиҳа-
быреи Урыстәылатәи Афедерациа 
Аиҳабыреи рыбжьара аиқәшаҳаҭра 
анапы аҵаҩын 2023 шықәса ииун 
14 азы. 

2022-2023 шықәсқәа рзы Аин-
вестпрограмма ахарџьала авто-
машьынамҩақәа рырҽеиразы 1, 4 
миллирд мааҭ рыхә аусурақәа ԥа-
рала еиқәыршәан. Кристина Озган 
абри атәы дазааҭгылеит аҳәынҭ-
программа анагӡара иазкыз аил-
ацәажәараҿы. 

Ақалақьтә ԥсҭазаара
Аслан Бжьаниа Аҟәа 

далсны ибеит

Аԥсныпресс. Аԥсны Аҳәынҭқарра 
Ахада Аслан Бжьаниа  Аҟәа ақалақь 
аҟны аусуратә ныҟәарақәа мҩаԥигеит. 
Аныҟәарақәа ирылахәын Аҳәынҭқарра 
Ахада Иусбарҭа Анапхгаҩы Абесалом 
Кәарҷиа, Аҟәа ақалақь Ахадара аиҳабы 
Беслан Ешба.

Аныҟәарақәа ирҭагӡаны Аҳәынҭқар-
ра Ахада Арӡынба имҩаду аҟны 
Агәмааи Титови рымҩақәа еимаздоз 
аиҭашьақәыргыларатә усурақәа шцо 
гәеиҭеит.

 Беслан Ешба амҩадукәа рҟны 
аиҭашьақәыргыларатә усурақәа ақа-
лақь ахадара ахарџь ала ишцо, ашықәс 
анҵәамҭазы иагьшхыркәшахо атәы 
иҳәеит.  «Амҩа даара аҭагылазаашьа 
бааԥсын. Ауаа рацәаҩны инхоит, иԥҽыз 
амҩа иҭамҳарц азы амҩа иахыкәшан 
ицалар акәын», – иҳәеит Беслан Ешба. 

Иара убас, аҳҭны-қалақь ахада иҟа-
иҵаз адыррақәа рыла, арҿыцратә 
усурақәа анцоз аамҭазы аӡымҩанга-
гақәа ԥсахын, ари аусурахкы иартәеит 
38 млн.мааҭ. «Аԥхьаҟа иазԥхьагәаҭо-
уп  амҩа акаҭран ақәырҭәара, уи 
иақәхарџьтәхоит 15-18 млн.мааҭ. Аԥа-
ра ҳамоуп. Ацрыҵмҩангара иадҳәалаз 
аус цәгьан,  аԥырхага азҭоз рацәан», 
-  иҳәеит иара. Беслан Ешба ԥхынгәым-
зазы излагаз аусурақәа  жәамш рыла 
ишхыркәшахо иҳәеит. 

Анаҩс Аҳәынҭқарра Ахада ибеит 
Тарас Шамба ихьӡ зху апарк аҟны 
имҩаԥысуа аусурақәа. Урҭ рымҩаԥыс-
шьа зеиԥшроу еиҭеиҳәеит Беслан 
Ешба. «Индоевропатәи ателеграф 12 
ҭоурыхтә шьаҟа ареставрациа рзаҳуит. 
Иаарласны 80 цыра атәарҭақәа  ҳаргы-
лоит», - иҳәеит иара.

Амуниципалтә усбарҭа «Ақалақьргы-
ларапроект» аиҳабы Асҭамыр Ԥиԥиа 
иажәақәа рыла, апарк аҟны иҟоу аӡыр-
шә аиҭашьақәыргылара уажәшьҭа 
ахыркәшарахь инеиуеит.  «Аусурақәа 
цонаҵы аӡыршә иамаз раԥхьатәи 
ахаҿра аиқәырхара ҳашьҭан. Аусу-
рақәа  абҵарамза 17-нӡа ихыркәшахо-
ит», -  иҳәеит Асҭамыр Ԥиԥиа. 

Беслан Ешба, иааиуа ашықәс азы 
апарк аҟны аҳәыҷқәа рзы акьанџьа 
дуқәеи ауаргьалеи шыҟало иҳәеит. 

Анаҩс Аслан Бжьаниа даҭааит Басла 
аӡиас иху ашьапыламҩатә цҳа. Беслан 
Ешба иҳәеит, ацҳа ахи-аҵыхәеи рҟны 
алифтқәа раҭара ргәы ишҭоу. «Апандус 
ахьамам иахҟьаны, зымаха-зышьа-
ха зыхьуа ауаа ацҳа изықәсӡом, иара 
убас ахәыҷтәы колиаскақәеи ама-
ланыҟәақәеи змоу ашьаҟауаа рзы 
иманшәалаӡам», -  иҳәеит Ешба. Аслан 
Бжьаниа алифтқәа рышьақәыргылара 
дақәшаҳаҭхеит, атәылауааи асасцәеи 
рзы акырӡа ишаҭаху азгәаҭаны. Ацҳа 
ҿыц аҟны алифт шьақәыргылахоит 
2024-тәи ашықәс алагамҭазы.

Аҳәынҭқарра Ахада илаԥш иҵашәе-
ит Басла аӡиас инаваршәны анышьтә 
станциа акыр иажәхьоу ахыбрақәа. 
«Урҭ хымԥада еиҭашьақәыргылатәуп. 
Ус иҟамлароуп. Анышьтә станциа ры-
мазар рҭахума? Ус акәзар, уи аҭеиҭыԥш 
арҽеирагьы рылдыршааит! Ас еиԥш 
аҭагылазаашьа змоу астанциақәа ҳара 
иахьа иаҳҭахӡам», – иҳәеит иара. 

Анаҩс Аҳәынҭқарра Ахада Ацҳа 
Ҟаԥшь дахәаԥшны ибеит. Ақалақь 
ахадара аиҳабы иҳәеит, арҿыцратә 
усурақәа раԥхьа араҟа аҭыџьтә кәыр-
ша шамамыз. Иахьатәи амш азы аусу-
рақәа зегьы хыркәшоуп, амаакырақәа 
еиҭашьақәыргылоуп.

 Анаҩстәи аныҟәарақәа ирыцҵан 
аԥшырҭатә ҭыԥи Аҟәатәи ашьхаҿы 
иҟоу аӡыршәи рҟны.  Асҭамыр Ԥиԥиа 
Аслан Бжьаниа адырра ииҭеит ак-
тәи аԥшырҭатә ҭыԥ аҟны аусурақәа 
шцо. «Ахыб  аевкалипт ҵла ақәҳа-
ит, уи апроблема аԥаҳхит, уажәшьҭа 
аусурақәа ахыркәшарахь инеиуе-
ит», - иҳәеит иара, убри аан иазгәе-
иҭеит абҵарамза анҵәамҭазы  актәи 
аԥшырҭатә ҭыԥ аҟны аусурақәа зегьы 
шхыркәшахо. 

Аҳәынҭқарра Ахада изеиҭеиҳәеит 
Аҟәатәи ашьхаҿы аӡыршә ааха ӷәӷәа 
шамаз, аха аиҭашьақәыргылара шрыл-
шаз. Аӡыршә арҿыцра, иара иажәақәа 
рыла, ашықәс анҵәамҭазы ихыркәша-
хоит, апарк акәзар идырԥшӡоит, еиҿыр-
каауеит. 

Аҳәынҭқарра Ахада иара убас, Аҟәа 
Аҳабла ҿыц аҟны аусурақәа рцашьа гәе-
иҭеит. Ара Агрба имҩаду апарк хадаҟны 
аиҭашьақәыргыларатә усурақәа мҩаԥ-
ган, ишьҭаҵан атротуартә хаҳәцәқәеи 
акаҭрани, еиҭашьақәыргылан ауа-
ажәларратә транспорт аангыларҭақәа. 

Анаҩс Аҳәынҭқарра Ахада Аҟәатәи 
аихамҩатә вокзал даҭааит. «Аԥснытәи 
аихамҩа» анџьныр хада    Леонид Ҟәы-
руа Аҳәынҭқарра Ахада адырра ииҭе-
ит имҩаԥгоу аиҭашьақәыргыларатә 
усурақәа рзы.   «Авокзал аҩныҵҟеи 
адәахьи ҳрыцқьеит – агәам-сам дәы-
лаҳгеит. Ашә ҿыцқәа шьақәҳаргылеит, 
аԥенџьырқәа ҿаҳҵеит, абагьырқәа 
ҳарҿыцит», – иҳәеит Леонид Ҟәыруа. 

Иара убас уи иҳәеит аибашьра 
аахыс ахыбра ахыб абжа шамам. 
Иазԥхьагәаҭоуп авокзал ахыбра 2024 
шықәса аԥхынранӡа аиҭашьақәыргыла-
ра, апассаџьырцәа рымҩангара иалага-
анӡа азыԥшырҭа зал аиҭашьақәыргыла-
ра. «Авокзал ахыбра аҭоурых-культуратә 
ҭынха аобиектқәа ирыҵанакуеит аҟ-
нытә, аусурақәа зегьы акультура Ами-
нистрра абжьгарақәа рықәныҟәарала 
имҩаԥысуеит», - иҳәеит иара. 

Леонид Ҟәыруа аихамҩатә платфор-
ма «Ԥсырцха» аҟны аиҭашьақәыргы-
ларатә усурақәа шымҩаԥысуа атәы 
еиҭеиҳәеит: «Аусурақәа уаҟа ахыр-
кәшарахь инеиуеит. Аиҭашьақәыргыла-
ратә усурақәа иара убас имҩаԥысуеит 
Гагра ақалақь, аихамҩатә платформа 
«Абаҭаа» аҿгьы. Ҳара урҭ аԥхынра ала-
гамҭазы рхыркәшара азԥхьагәаҭаны 
иҳамоуп», –  иҳәеит иара.

Аҳәынҭқарра Ахада иазгәеиҭеит 
Аҟәатәи авокзал аиҭашьақәыргылара – 
иҿио ауаажәларра символра шазнауа.  
«Ари иара авокзал мацара иахьазеиӷьу 
адагьы, ҳтәылауаагьы ргәы иахәоит. Уи 
ҳуаажәларра рыҿиара иасимволуп. 
Шәара аҵыхәтәантәи ҩажәижәаба 
шықәса раахыс абгара иаҿыз аобиект 
аиқәырхара шәылшеит. Иҭабуп ҳәа 
шәасҳәоит ари азы», - ҳәа иҳәеит иара.

Акьыԥхь иазирхиеит Б. ҚАЏьИА

Џьансыхә Нанба дыдирдырит

Аԥсны Ахада Аслан Бжьаниа 
Аиҳабыра иалоу дыдирдырит 
иара Иусԥҟала ноиабр 1 азы 
Аԥсны Аԥыза-министр актәи 
ихаҭыԥуаҩыс иҟаиҵаз Џьансыхә 
Едуард-иԥа Нанба.

Ахәыҷқәа амедицинатә цхыраара рыҭаразы
Аԥсныпресс. Абҵарамза 1 азы 

имҩаԥысит Аԥсны агәабзиарахь-
чара аминистр Едуард Быҭәбеи 
Аԥсны ахәыҷы изинқәа рыхь-
чаразы Азинмчы змоу Мактина 
Џьынџьали русуратә еиԥылара, 
ҳәа адырра ҟанаҵоит Аԥсны 

агәабзиарахьчара апресс-маҵ-
зура.

Аиԥылараҿы ирылацәажәе-
ит ахәыҷқәа амедицинатә 
цхыраара рыҭара иадҳәалоу 
апроблемақәа. Ахшыҩзышьҭра 
ду рырҭеит зматериалтә ҭагы-

лазаашьа уадаҩу аҭаацәеи 
иуадаҩу аԥсҭазааратә ҭагы-
лазаашьа иақәшәаз аҭаацәеи 
ирылҵыз ахәыҷқәа. Аганқәа еи-
уеиԥшым ақәрақәа ирыҵанакуа 
ахәыҷқәа  ирыдҳәалоу апробле-
матә хҭысқәа ирыхәаԥшит. 

«Иацы аусԥҟақәа ҩба снапы 
рыҵазҩит – иара ихатәгәаԥха-
рала Аԥыза-министр актәи 
ихаҭыԥуаҩыс иҟаз Беслан Џьо-
пуа ихы иақәиҭтәразы. Ҭабуп 
ҳәа шәасҳәарц сҭахуп ақыҭан-

хамҩа аминистрк иаҳасабала 
ҳкомандаҿы шәахьаанхаз азы. 
Иацы снапы аҵазҩит Аԥыза-ми-
нистр актәи ихаҭыԥуаҩыс Џьан-
сыхә Нанба иҟаҵаразы. Ари ауаҩ 
шәара ибзианы дышәдыруеит. 
Сгәыӷуеит абарҭ акадртә еиҭа-
крақәа Аиҳабыраҿы аусура иац-
храап ҳәа, убри инаваргыланы 
ҳара ҳҿаԥхьа иқәгылоу аусна-
гӡатәқәа рҭыԥ рықәҵарагьы», – 
иҳәеит Бжьаниа.

Беслан Џьопуа Џьансыхә Нан-
ба ақәҿиарақәеи лҵшәабзиала 
аусуреи изеиӷьаишьеит.

Иара иганахьала, Џьансыхә 
Нанба атәыла анапхгара ҭабуп 
ҳәа реиҳәеит изыҟарҵаз агәра-
гаразы. 

«Сара зегь рыла сҽазысшәо-
ит Аԥыза-министр Алеқсандр 
Анқәаб инапхгарала Аминистр-
цәа Реилазаара аусура иҵегьы 
алҵшәа аиурц азы. Уи иадысҵо-
ит сымч, сдырра, сылшарақәа», – 
иҳәеит иара. 

Д.И.Гәлиа ихьӡ зху аҳәынҭқарратә премиа аиуразы иқәыргылоу  аҩымҭақәа ҳрыхцәажәоит

Аԥхыӡ бааԥс акәаԥ ргылан,
Сыԥсыуарҳал сеиҭанықәлеит! 

Цәаҳәа цыԥхьаӡа  акәасҭӷақәа 
рхы еиҿакыуп, цәаҳәа цыԥхьаӡа 
маӡак цәыргоуп, хаҿсахьак аарԥшуп, 
лхатәы лкаак ҟаҵоуп. Ҿатын гәилқәа 
– игәылҵхьоу агәилқәа, амра 
иахәлаччо, рыԥшӡараҵәҟьа ан-
цәырҵуа. Урҭқәа анылба, лшәарақәа, 
лгәыҩбарақәа ааныжьны, лыԥсы 
дақәиҭны, аԥсыуарҳал даашьҭнаԥаа-
ит. Абас, доуҳа-ԥсҭазааратә хҭысқәак 
еиҭалҳәоит.

Инапсыргәыҵа иҿаҭахьан,
Иаша ԥсықәха иҽеиҭахьан. 

Анапсыргәыҵа атәы жәдыруеит, уи 
аԥсыуа символуп, уи ҿаҭахьас иҟазҵо 
диашаҳәаҩуп. Иаша ԥсықәхагьы 
уи ауп, зыԥсы аиаша иалахаз, 
иацәхьамҵуа, изацәхьамҵуа. Лара 
лхаҭа леиԥш.

Сыхь сынҩыла иаԥхьо дмаҷуп,
Зымԥыр ԥсаатәны ҵаҟа итәоуп. 

Сыхь сынҩыла ! – иулахьынҵоу, 
иузыԥҵәоу, уаниуаз иуцыршаз 
аразҟы. Инна лҿы абас аҳәашьа 
аиуит, сыхь сынҩыла.

Егьы жәа-ԥшӡала иуҳәазаргь
Ихьчам ԥсадгьыл еиқәхаӡом.  

Аԥсадгьыл – зегьуп. Аԥсадгьыл ззы-
мыхьчо лара лзы дыҟаӡам. Избанзар, 
ихуп, иҵыхәоуп лара лзы.

Маӡаҭаӡла сгара зҩычаз 
                               Шалаша… 
Маӡаҭаӡлаҳәа шәаҳахьазма? Ша 

лаша еилкаауп, ҳәарада.
Амшқәа руаҩа сҭаӡомызт, сыҭҟьо-

ит… Абригьы гьама ҿыцуп, ажәа ҿы-
цуп, амшқәа руаҩа.

Заҟа иҿыцны, аӡаӡа рҿықәыҳәҳә 
иҟоузеи  ацәаҳәақәа –

Зқәақәра згаша сааԥын ныҳәа,
Нцәа данҿыхаз с-Мшаԥы.
Шәахаак ааҩуеит сара сзыҳәа,
Амра хыҵит Ашьхарԥы. 

Заҟа хҭыс, аныҳәа, ааԥынра, лара 
дшеигәырӷьо уамакала, ахаҵкы дыш-
цо, Анцәа данҿыхаз амш шакәу,  амра 
шгыло, лара лзы аӡәы ашәа шиҳәо, 
убас ирацәаны…

Абас еиԥш ацәырҵра, абри ахыр-
харҭа, ажәа еицааирақәа, ажәа гәыл-
хқәа даара иџьашьахәуп, ҳәарада. Урҭ 

ажәеицааирақәеи ажәытә ажәақәеи 
иҿыцҳаҳараӡа иаацәырыргоит 
иудыруаз, аха ҿыцны зышә аауртыз 
ажәа дунеи. Уаҟа ицәырҵуеит ишәу, 
игәылҭәаау, иаԥсыуоу, дунеи дук 
згәылаӡо аилкаарақәа.  Уаҟа иубоит 
Инна ишьҭылкааз, амҩаҿы иҟалҵаз 
аарԥшрақәа. Урҭ уаанӡатәи лышәҟәы 
«Хшәаӡшәа» аҿгьы ибзиаӡаны иа-
аԥшхьан уи ахырхарҭа. Аха аизга «Аԥ-
сыраӡа» аҿы урҭ ажәеинраала форма 
еиҳа иазааигәахеит, игәылшәахеит.  
Автор аханатә дадҳәалоуп Анцәа 
иажәа. Есымҽыша ацәашьы азыркуаз 
апоет, лпоезиаҿгьы Анцәа изку ажәа 
иххаӡа иакуп аханатә аҵыхәанӡа. 
Агәра лгоит еиԥшны, ажәагьы 
ахымҩаԥгашьагьы еицышьҭыхтәуп, 
убригь Анцәа ду иуиҭароуп. Убри 
амҩаҿы уара ухы-уԥсы цқьаны 
иныҟәугароуп, иуқәу ушәароуп, ушәа-
рақәа уриааины, иухьыз удкыланы, 
уԥсыгәаҭеи унапы ианҵаны, амҩа 
уқәзароуп. Апоет лырҿиараҿгьы 
лнысымҩаҿгьы убри ацәашьы ххаӡа 
иакуп. Лпоезиаҿы еилыкка еилыр-
гоуп ацәгьеи абзиеи. Абарҭқәа зегьы 
апоет лымҽхак дырҭбаауеит, лыжәлар 
рыҩнуҵҟа дрылыҳәҳәо дҟарҵоит.

Аԥсыраӡа дызбон дцәырҵны,
Гәыӷрак ҿыхон сара сшәараҿ.
Аԥсҭазара ахыц сынкылган
Зынӡа иҿыцыз дунеик сықәын.
Ҳәашьа узамҭо арахь ицәырган,
Сдунеи хсаала саԥхьа иқәын. 

Абар лара лпоезиатә форма, 
аханатә ицәырылгаз. Деикәшаны, 
лԥышәарақәа шьақәыргыланы да-
ныхынҳәуагьы, уи аформа гәыллыр-
шәоит. Ажәытәгьы аҿатәгьы.

Сгәанала, алитератураҿы зышьҭа 
ӷәӷәала инзыжьуа ашәҟәыҩҩы, џьара 
даԥхьагылазароуп, иҿыцу хырхарҭак 
ылихуазароуп. Инна Аҳашԥҳа, урҭ 
зегь лыцын. Лара лашәақәа ажәлар 
ирхыҵәон, лпоезиа наӡан, ҳәашьа-
ла, формала, ритмла иҟаимаҭын. Ла-
амҭазтәи апоетцәа дрылукаауан, уи 
аҳәашьа ҳақәымшәазаргьы. Лара 
илылгаз амҩаду, ахырхарҭа – ажәытә 
ажәа ԥшааны, поезиатә формала 
ицәырган, поезиатә, литературатә, 
философиатә терминқәаны иааныжь-
ны, ҳаԥсуа еилкаарақәа узаалыртуе-
ит. Иаҳцәыӡуаз ҳазлырхынҳәуеит. 
Апоезиа Ажәа зегьы раԥхьа изыр-
гылоз, зегьы реиҳа апоезиа Ажәа 
иацәшәоз Инна Аҳашԥҳа.

Инна ҲАЏьымԤҲА,
апоет

Аҧсны Жәлар Реизараҿы 

Мышқәак раҧхьа имҩаҧысит 
Аҧсны Жәлар Реизара изаамҭанытәу 
аилатәара. Адепутатцәа аусура иа-
лагеит «Аҧсны Аҳәынҭқарра Атәан-
чаҩратә фонд 2023 шықәсазтәи 
абиуџьет» азакәан аиҭакрақәа рала-
галарала. Уи инақәыршәаны Аҧсны 
жәлар Рџьынџьтәылатә еибашьраҿы  
Аиааира 30 шықәса ахыҵра ина-
маданы ҧшькатегориак ирыҵаркуа 
атәанчаҩцәа ирызшәахоит 28 мил-
лион мааҭ инарзынаҧшуа аҧара. 

Жәлар Реизара адепутат Беслан 
Ҳалуашь иажәақәа рыла, ари азакәа-
напроект актәи аҧхьарала ианры-

дыркылоз адепутатцәа агәаҳәара 
аадырҧшит ацхыраара зҭаху ауаа 
даҽа ҩ-категориак рацҵаразы. «Убри 
азы имҩаҧаагеит аилак аилатәара, 
ишьақәҳарҕәҕәеит азҵаара.  Иара 
убас 25 миллион мааҭ зыҧсҭазаара 
иалҵхьоу атәанчаҩцәа рыуацәа рыла 
изакәанымкәа иамхыз аҧарақәа 
рхарҭәааразы Урыстәыла Атәан-
чаҩратә фонд ашҟа идәықәҵахоит. 
Абарҭқәа зегьы арбоуп афонд аби-
уџьет аҟны. Арҭ азҵаарақәа зегьы 
ӡбахоит афонд еиднакылаз ахатә 
ҧарақәа рыла», – иҳәеит адепутат. 

Жәлар Реизараҿы аҵыхәтәан-

тәи аҩбатәи аҧхьарала Аҧсны 
Аҳәынҭқарра Аҳазалхратә ко-
декс апроект «Аҧсны Аҳәынҭқара 
Аҳазалхратә кодекс азакәанмчы 
аҭаразы» азакәанапроект рыдыр-
кылеит. Уи иҳәаақәнаҵоит аҳа-
залхратә ҳәаа аҟны атауарқәеи 
атранспорттә хархәагақәеи риага-
ра, урҭ рышәҟәҭагалара амҩаҧгара, 
иара убас хазы игоу акатегориақәа 
ирыҵанакуа атауарқәа рганахьа-
ла аҳазалхратә усқәа рымҩаҧгара. 
Ари апроект инақәыршәаны аҳазал-
хратә уси аелектронтә усшәҟәқәеи 
рганахьала азинмчы змоу Аҧсны 
Аҳәынҭқарра аусбарҭа автомати-
зациа зызу аинформациатә систе-
ма иадҳәалоу Аҳазалхратә кодекс 
аҧҟарақәа азинмчы роуеит ажьыр-
ныҳәамза 1, 2024 шықәса инаркны. 

Жәлар Реизара аилатәараҿы 
Аҧсадгьыл ахь ахынҳәразы 
Аҳәынҭқарратә еилакы афонд 2023 
шықәсазтәи абиуџьет аиҭакрақәа 
аларгалеит. Афонд абиуџьет 101 
миллиони 780 нызқь мааҭ инары-
цны аныхтәқәа рыла иахьеиҳахаз 
азы ахарџьқәа дәықәҵан Аиааи-
ра 30 шықәса ахыҵра азгәаҭара 
аиҿкаара ашҟа. Афонд ахантәаҩы 
Енвер Чамагәуа иажәақәа рыла,    
баҟақәа реиҭашьақәыргылара, 
афырхацәа рҳаҭгәынқәа ирхагылоу 
абаҟақәа рырҽеира, асасцәа рыд-
кылара уҳәа аныҳәамш иадҳәалаз 
аусмҩаҧгатәқәа ирықәырхарџьын. 

«Гәылрыҧшь араион Дранда ақыҭан 
иҟоу ахәыҷбаҳча азбжак ауп аус 
зуа. Уахь иныҟәоит ҳџьынџьуаа 
рхәыҷқәагьы. Аҭыҧантәи ауааҧсы-
ра иҟарҵаз аҳәара  инақәыршәаны 
ахәыҷбаҳча аиҭашьақәыргылара 
нап аркуп, уи аиҭашьақәыргылара 
иартәоит 37 миллион мааҭ инаре-
иҳаны», – иҳәеит Енвер Чамагәуа. 

Жәлар Реизара адепутатцәа ак-
тәи аҧхьарала 2023 шықәсазтәи 
Аҳәынҭқарратә биуџьет аиҭакрақәа 
аларгалеит. Аҧсны Аҳәынҭқарратә 
биуџьет азеиҧш шәага-зага ахашәа-
лақәа рыла 13 миллиарди 615 мил-
лиони 933,9 нызқь мааҭ рҟынӡа 
азҧхьагәаҭоуп. Аныхтәқәа рыла – 
15 миллиарди 932 миллиони 206,8 
нызқь мааҭ. Аҳәынҭқарратә биуџьет 
адефицит иартәоит 2 миллиардки 
316 миллиони 272,9 нызқь мааҭ. 

2023 шықәсазы Ареспубликатә 
биуџьет аныхтә хәҭа ашәага-за-
га убасҵәҟьа аизырҳара агана-
хьала 720 миллиони 018,3 нызқь 
мааҭ рыла иацҵаны ириашаны 
ишьақәырҕәҕәоуп. 

Адепутатцәа актәи аҧхьараҿы 
«Аҳәаанырцәтәи атәылауаа рз-
интә ҭагылазаашьазы» Аҧсны 
Аҳәынҭқарра азакәан аиҭакрақәа 
ралагаларазы» азакәанапроект 
рыдыркылеит. Уаҟа изларбоу ала 
аҳәаанырцәтәи атәылауаа анхара-
зы ирыҭоу аршаҳаҭга азинтә ҿҳәа-
ра хәышықәса рҟынтәи жәашықә-
са рҟынӡа ацҵара азҧхьагәаҭоуп. 
Иара убас ишьақәыргылазарц Аҧс-

ны аҩнуҵҟатәи аусқәа Рминистрра 
апаспорт усбарҭеи территориала уи 
аҟәшақәеи ирырҭауа адокументқәа 
реиқәыҧхьаӡа. Урҭ шьақәдырҕәҕәо-
зар ауп шықәсыла шаҟа аҭаху Аҧс-
ны иахьаҵанакуа аҳәаанырцәтәи 
атәылауаа иааиҧмырҟьаӡакәа рын-
хара. 

Аҧсны жәлар реизара аилатәа-
раҿы амшхәаҧштә аҟны иқәгылаз 
азҵаарақәа хәба адгьыл азоужьра 
иадҳәалан. Аграртә политикеи, 
аҧсабаратә ресурсқәеи, аеколо-
гиеи рзы апарламенттә Еилакы 
ахантәаҩы Ҭемыр Беиа адгьылқәа 
категориак аҟынтәи даҽа кате-
гориак ахь аиагара азҵаарақә 
ахылаҧшра ҕәҕәа рыҭазарц 
ажәалагала ҟаиҵеит. «Адгьылқәа 
категориак аҟынтәи даҽа ка-
тегориак ахь риага иадҳәалоу 
аусмҩаҧгатәқәа ҳауаажәлар 
акыр иаргәамҵуеит. Иазгәаҭатәуп   
имҳәа-имырза маӡала шьоукы ад-
гьылқәа рыҭира ишаҿу. Ҳара иахьа 
ара категориак аҟынтәи даҽа 
категориак ахь аиагаразы азин 
ҟаҳҵоит, аха анаҩс иҳаздырӡом 
уи адгьыл хархәарас иаиуа. Сара 
сгәанала ари азҵаараҟны аҧса-
храқәа ралагалара хымҧадатәны 
исыҧхьаӡоит», – иҳәеит адепутат. 
Ҭемыр Беиа иара убасгьы ажәа-
лагала ҟаиҵеит амшын аҧшаҳәа 
аҟынтәи 200-метра иахьаҵанакуа 
иҟоу адгьылқәа ахархәара рыҭа-
раз аморатори алагаларазы.

Шарида ТоРчУА

азеиԥш еизара

Аԥсны Анаукақәа Ракадемиа 
Аботаникатә Институт аконференц 
зал аҿы Анаука Амш азгәаҭара 
иазкны Аԥсны Анаукақәа Ракаде-
миа Азеиԥш еизара мҩаԥысит. Ам-
шхәаԥштә зҵаара хаданы иқәгы-
лан Аԥсны Анаукақәа Ракадемиа 
апрезидент иалхра.

Аизара ааиртит Аԥсны Анаукақәа 
Ракадемиа апрезидент ихаҭыԥуаҩ, 
академик Сергеи Бебиа. Сергеи 
Бебиа еизаз зегьы анаука Амш 
рыдиныҳәалеит, аихьӡарақәа рзе-
иӷьеишьеит, анаҩс Аҳәынҭқарра 
Ахада Ихаҭыԥуаҩ Бадра Гәынба 
ажәа ииҭеит. 

Бадра Гәынба аҵарауаа 
рныҳәамш рыдиныҳәалеит. Уи 
Аҳәынҭқарра Ахада Аслан Бжьаниа 
иааишьҭыз адныҳәаларатә цҳамҭа 
даԥхьеит. «Ари амш аҽны, жьҭаа-
рамза 30, 1997шықәсазы, Аԥсны 
Раԥхьатәи Ахада Владислав Арӡын-
ба Аԥсны Анаукақәа Ракадемиа 
аԥҵаразы Аусԥҟа инапы аҵаиҩит.  
Ари ашьаҿа аҿиарамҩа иану ҳтәы-
ла аҿы анаука шаҟа аҵак ду амоу 
ҳнарбеит. Иахьа рзанааҭтә ныҳәа 
азгәарҭоит анаука аусзуаҩцәа, 
анаукатә процесс иадҳәалоу, адыр-
ра ҿыцқәа аԥызҵо зегьы. Гәык-ԥ-
сыкала ишәзеиӷьасшьоит агәабзи-
ареи ақәҿиарақәеи, шәнапы злаку 
аусқәа зегьы рҿы аманшәалара», 
– ҳәа азгәаҭоуп адныҳәалара аҿы. 

Анаҩс, Бадра Гәынба 2020–
2022 шш. рзы анаука аусхкы 
аҿы Г. А. Ӡиӡариа ихьӡ зху Аԥсны 
Аҳәынҭқарратә премиа аиуразы 
аконкурс аҿы иалкаахаз: Аӡынба 
Зураб Иосиф-иԥа, Адлеиба Џьу-
лиета Ианкәа-иԥҳа, Чыркба Виа-
чеслав Андреи-иԥа  адипломқәа 
ранеишьеит.

Анаҩс дықәгылеит Аԥсны Анау-
кақәа Ракадемиа апрезидент Зу-
раб Џьапуа  апрограмматә ажәахә 
ала:

   «Ари аҭакԥхықәра ишақәнагоу 
ала анагӡара, ҳтәыла аҿы анау-
ка аинтересқәа рыхьчара сылшоу 
исылымшоу атәы шәара зеиӷьаҟам 
ала ижәдыруеит ҳәа сгәы иаана-
гоит. Акызаҵәык, исҳәарц исҭа-
ху, исылшоз зегьы гәык-ԥсыкала 
иҟасҵон», – иҳәеит иара. Анаҩс уи 
Академиа аусура азҵаарақәа дыр-
зааҭгылеит.   

«Атәыла анаукатә потенциал 
Аԥсны ԥхьаҟатәи аԥеиԥш зыдҳәа-
лоу амилаҭтә мазара аҳасабала 
уахәаԥшуазар, анаука адгылара 
аҭара хадара злоу ҳәынҭқарратә 
хыдҵаны иҟоуп ҳәа исыԥхьаӡоит. 
Жәаҳәарада, аҳәынҭқарра аҿиара 
аперспектива анаиуо убасҟан ауп, 
анаукеи атехнологиақәеи рыҿиара 
астратегиеи  амилаҭтә шәарҭада-
ра астратегиеи ҩаӡарак аҟны иа-
ныҟоу… Академиа аҭҵаарадырра 
акадртә потенциал ала аиқәыр-
шәара алнаршароуп. Араҟа Акаде-
миеи Аҳәынҭқарратә Университети 
русеицура адагьы, акадрқәа ра-
зыҟаҵаразы.  Раԥхьаӡа иргыланы 
абжьаратәи ашкол, ауниверситет, 
аспирантура еффективла русеицу-

ра ашьаҭала, академиатә аспиран-
тура апозициақәа рырӷәӷәарала 
акадрқәа разыҟаҵаразы ахатәы 
система аҿиара ахәҭаны иҟоуп», –  
иҳәеит Зураб Џьапуа. 

Уи иажәақәа рыла, акыр зҵазкуа 
зҵаараны иҟоуп аҵарауаа ахы-
лаԥшра рыҭара, атәыла аинтел-
лектуалтә елита ринтересқәа рых-
ьчара. «Даара акыр аҵанакуеит, 
актуалра алоуп ҳәа исыԥхьаӡоит 
ҳреспублика анапхгареи анау-
кақәа Ракадемиеи рганахьала Аԥс-
ны аҵарауаҩ истатуси исоциалтә 
гарантиақәеи разхәыцра алырша-
ра. Уи азы ҳара «Аԥсны анаукақәа 
Ракадемиа азы» азакәан апроект 
аус адулара мҩаԥаагеит.  Анау-
катә усзуҩцәеи, ҳинститутқәа рус-
зуҩцәеи руалафахәы аизырҳара 
хымԥадатәиуп, Академиа аинсти-
тутқәа рбиуџьет  аизырҳара азы 
инацҵаны афинанстә хыҵхырҭақәа 
рыԥшаара, агрантқәагьы уахь ина-
лаҵаны, аиҳарак анаукатә ҿар 
рзы, аҳәынҭқарратә усбарҭақәа, 
аминистррақәа, ахылаԥшырҭақәа, 
абизнес ахаҭарнакцәа еффектив-
ла аус рыцура аҩаӡара ашьҭы-
хра алыршатәуп.   Сгәаанагарала, 
анаука аҿиара аиҿкаареи уи афи-
нанстәреи рзы ахатәы активқәа, 
ҳәарада, аминистрцәа Реилаза-
ара ақәшаҳаҭрала, ихшыҩркны 
ахархәара аҭара хымԥадатәиуп», 
–  иҳәеит иара. 

«Жәларбжьаратәи аусеицу-
ра аганахьала ҳара ҳ-Академиа 
анаукатә дипломатиа  егьырҭ 
аҳәынҭқаррақәа рымадара аҿи-
ара аҿы   аҳәынҭқарратә дипло-
матиа иацхрааларц азы аҟаҵара 
ҳҽазаҳшәозароуп», ҳәа азгәеиҭеит 
Зураб Џьапуа адәныҟатәи аима-
дарақәа рырҭбаара азҵаара даза-
аҭгыло.

 Зураб Џьапуа иажәахә аҿы иара 
убас Аԥсны анаукақәа Ракадемиа 
аҭыжьратә усура  аҭҵаарадырра 
арҿиараҿы акыр зҵазкуа ароль 
шынанагӡо иҳәеит. 

Аԥсны анаукақәа Ракадемиа 
аекологиа Аинститут адирек-
тор Роман Дбар, «анаука Амш 
–ари анаукатә еилазаараҿы 
иҟоу апроблемақәа ҷыдала ах-
шыҩзышьҭра анарҭо амш ауп» ҳәа 
азгәеиҭеит. «Анаука – ауаҩы иусу-
ра иуадаҩу аформақәа ируакуп, 
адырра амазаара адагьы, адырра 
ҿыцқәа рыԥшаара зылшо ауаа 
ирыдҳәалоуп. Зегьы шьахәла ир-
дыруеит анаука ада аҳәынҭқарра 
аҿы аума, ауаажәларра рыҩныҵҟа 
аума изеиԥшразаалак аҿиара 
шыҟамло. Иахьа иҳамоу аҭагылаза-
ашьа иаҿырԥшны иаҳҳәозар, ҳара 
иҳамоуп идуӡӡоу анаукатә ҭынха 
–  адунеи аҳәынҭқарра дуқәагьы 
зхыҽхәартә иҟоу аинститут. Ҳара 
ари аҭынха шьахә ҳҭоурых иуа-
даҩӡоу апериод азы иҳауит»,  
иҳәеит Роман Дбар. 

Анаҩс дықәгылеит аҭоурыхҭҵа-
аратә наукақәа рдоктор, Урыстәы-
латәи Анаукақәа Ракадемиа антра-
пологиеи аетнологиеи Ринститут 

Кавказ аҟәша анаукатә усзуҩ, Аԥс-
ны анаукақәа Ракадемиа алахәы-
ла-корреспондент Иури Анчабаӡе. 
Уи иқәгылараҿы: «Ҳара аиашазы 
аԥсуа наука, уи аҭоурых, атради-
циақәа ҳрызгәдууп. Сара Уры-
стәылатәи арегионалтә академи-
ақәа аус рыцурагьы сақәшәахьеит.  
Агәра шәсыргоит, ҳара ҳ-Акаде-
миа акала еицәаны иҟам, уимоу, 
ҳара Урыстәыла арегионалтә 
наукатә центрқәа рыҩаӡараҿы 
ҳаҟоуп. Араҟа иахьа ԥхьаҟатәи 
аԥеиԥш иазкны акыр зҵазкуа 
ажәақәа рҳәеит. Сара сгәаанагара-
ла ҳаԥхьаҟа ҳара еиҳа аимадара 
ҳабжьалароуп, еиҳа ҳусумҭақәа 
ҭыжьлатәуп. Еиуеиԥшым аконфе-
ренциақәа, асеминарқәа, мҩаԥга-
латәуп, аҵыхәтәантәи ҳаҭҵаарақәа 
рӡыргара алыршалатәуп. Уи зегьы 
Академиа аусураҿы акыр аҵана-
куеит», – иҳәеит иара.   Иури Ан-
чабаӡе иазгәеиҭеит убасгьы аҿар 
Аԥсны анаукатә ԥсҭазаараҿы акыр 
зҵазкуа ароль шынарыгӡо. 

Амедицинатә наукақәа рдоктор, 
апрофессор, Урыстәылатәи Евро-
патәи иԥсабаратәу анаукақәа 
Ракадемик,  Аԥсны анаукақәа Ра-
кадемиа академик Зураб Амқәаб   
анаука иазоужьхо аԥаратә 
хархәагақәа уи арҿиаразы  даа-
ра имаҷуп ҳәа азиԥхьаӡоит. «Сара 
Узбекьысҭан аконференциа ду схы 
аласырхәуан,  уаҟа избаз даара 
иџьасшьеит. Хыԥхьаӡара рацәала 
ахәышәтәырҭақәа, аклиникақәа, 
амедицинатә центрқәа ыҟоуп, 
аха анаукатә хшыҩҵак ыҟаӡам. 
Ҳара ҳҿы акәзар даҽакала иҟоуп. 
Ҳара ҳнаука аҿиара иаҿуп ҳҳәо-
ит, аха шәааи аинститутқәа зегьы 
ҳарҭааны ҳахәаԥшып уаҟа иҟоу 
аҭагылазаашьа, аусқәа рцашьа 
гәаҳҭап. Уаҟа алабораториақәа, 
ареактивқәа, иахәҭоу аиқәыршәа-
гақәеи амаругақәеи уҳәа разым-
хара шыҟоу – иҳәеит апрофессор. 
«Институтцыԥхьаӡа иҟоу аҭагыла-
заашьақәа еиԥшуп, зехьынџьара 
апроблемақәа маҷымкәа ыҟоуп. 
Сара схы здыруеижьҭеи, акагьы 
аҽаԥсахӡом. Абри ҳзаламцәажәа-
ри?» – ҳәа азҵаара ықәиргылеит 
Зураб Амқәаб.

 Анаҩс Аԥсны анаукақәа Ракаде-
миа алахәылацәа Академиа апре-
зидент иалхра апроцедура ахь 
ииасит. Имаӡоу абжьыҭирала Зураб 
Џьапуа еицҿакны ҩаԥхьа анауақәа 
Ракадемиа апрезидентс далырхит. 
Академикцәа ирҭаз агәрагара азы 
уи иҭабуп ҳәа реиҳәеит. Иара Аԥс-
ны анаука аҿиаразы аринахысгьы 
илшо зегьы шыҟаиҵало азгәеиҭеит. 

Зураб Џьапуа,  Аԥсны анаукақәа 
Ракадемиа ҿыц алахәылацәас иҟа-
лаз адипломқәа ранеишьеит.  Ака-
демикцәаны иҟалеит Лили Ҳагба, 
Алеқсеи Касланӡиа, Зураб Амқәаб, 
Анатоли Марколиа, алахәыла-кор-
респондентцәаны Валериа Бигәаа, 
Аслан Аҩӡба, Омар Маан. Зураб 
Џьапуа иара убас Аԥсны анаукақәа 
Ракадемиа ҳаҭыр зқәу адоктор 
идиплом ианеишьеит азиндырратә 
наукақәа ркандидат Георги Колба-
иа. 

 Ламысцқьала рмаҵуратә 
уалԥшьа анагӡаразы Аԥсны анау-
ақәа Ракадемиа Апрезидиум 
ахьӡала аџьшьаратә шәҟәқәа ра-
нашьахеит ААР Аботаникатә Инсти-
тут аусзуҩцәа: Џьакониа  Елена, Ба-
гаҭелиа Кристина, Сангәлиа Алина, 
Титов Иван, Қриа Индира, Марко 
Наталиа, Гуланиан Татиана, Лакоба 
Евдокиа, Папазиан Ирина.

Шықәсырацәала инеиԥынкы-
ланы ламысцқьала рмаҵуратә 
уалԥшьа анагӡаразы Аԥсны анау-
кақәа Ракадемиа апрезидент 
ихьӡала аџьшьара рыҭахеит ААР 
ақыҭанхамҩа Аинститут анаукатә 
усзуҩцәа: Гьаргь Ҳәатышь, Наде-
жда Лакоба, Анелиа Ҭарба, Алла Ко-
чурина, Светлана Гадлиа, Лиудмила 
Ҭарба, Наҭелла Читаиа, Фиодор 
Ҭарба, Нели Заровнаиа.

Хашҭра зқәым
1992-1993 шш. рзтәи Аԥсны жәлар Рџьынџьтәылатә еи-

башьраҿы игаз Аиааира 30 ш. ахыҵреи, ҳхьыԥшымра азхаҵо-
ижьҭеи 15 ш. аҵреи разгәаҭара иадҳәалоу аусмҩаԥгатәқәа 
ируакын иаҳхысыз амчыбжь азы Аԥснытәи аҳәынҭқарратә уни-
верситет афилологиатә факультет аҟны еиҿкааз ахәылԥаз.
Аханатәгьы ҳажәлар рми-

лаҭ-хақәиҭратә қәԥара ҽышәала 
иалахәыз, 1989 ш. аԥсуа-ақырҭуа 
еиҿыхарақәа раан иҷыдоу аҭыԥ 
аанызкылаз ҳҵараиурҭа, ишдыру 
еиԥш, Аԥсны Аџьынџьтәылатә еи-
башьра аҭоурых аҿгьы еицакра 
зқәым ашьҭа аннаҵеит. Шәҩыла уи 
ааӡамҭацәеи арҵаҩратә-профес-
сортә еилазаара ахаҭарнакцәеи 
хацәнамырха аӷа иҿагылаз рахьтә 
94-ҩык фырхаҵарыла ҳаԥсадгьыл 
рхы ақәырҵеит. Урҭ рхыԥхьаӡараҿы 
иҟоуп афилологиатә факультет 
зыԥсҭазаарақәа адызҳәалаз 15-
ҩык аҵеицәа хьӡырҳәагақәагьы: 
Руслан Қапба, Жанна Ӷәынџьиа, 
Алик Ҵәыџьба, Иура Ҵулаиа, 
Иракли Шәқьериа, Ҭемыр Аҩӡба, 
Баҭал Аргәын, Едуард Хонелиа, 
Беслан Хоҷаа, Саида Делба, Генна-
ди Чкок, Ҭамаз Ҳаџьымба, Дмитри 
Папасқьыр, Азамаҭ Амҷба, Резо 
Чачхалиа. Иҟоуп арҭ рахьтә ахыр-

кәшаратә курсқәа рҟны аҵара 
зҵоз, иҟоуп аҵара хыркәшаны, аха 
еиуеиԥшым амзызқәеи аҭагылаза-
ашьақәеи ирыхҟьаны ишзанаҭу-
аау шьақәзырӷәӷәо адипломқәа 
рнапаҟны акра иахьымӡаз, иҟо-
уп убасгьы иреиҳау аҵараиурҭа 
аҭаларазы аԥышәарақәа зҭииз, 
аха сааҭкгьы алекциа азыӡырҩха 
змаӡаз… 

Арҭ аҵеицәа ргәалашәара иазку 
астенд ырмазеиуп, хара имгакәа 
уи аартхоит афилологиа афа-
культет аҭӡы лашақәа руак аҟны. 
Иара убас, лассы аҭыжьра иазыр-
хиахоит урҭ рнысмҩақәа еидызкы-
ло аизгагьы.

Аибашьра аамҭақәа раан, 
хатәгәаԥхарала иааны ҳаԥсадгьыл 
ҳацзыхьчоз аҵеицәа гәцаракрыла 
ирхылаԥшуаз, уи ашьҭахь иаамҭа-
нымкәа зыԥсҭазаарақәа ҿахҵәаз 
афакультет арҵаҩцәа иреиуоуп: 
Емма Николаи-иԥҳа Анқәаб, Лиуд-
мила Арзамеҭ-иԥҳа Хьыбба, Цира 
Смаил-иԥҳа Габниа.

Амилаҭтә ҵарадырра ахәышҭаа-
ра ду аҟны еиҵагыло абиԥарақәа 
гәацԥыҳәарыла аҵара рҵалартә 
аҭагылазаашьа рзаазгаз, бџьар-
шьҭыхла аибашьра мцабз иа-
гәылсыз, иахьа аҿар реиҵааӡара 
иазааԥсо афакультет арҵаҩцәа-а-
ветеранцәа иреиуоуп: афилосо-
фиа акафедра аиҳабы, аф. ҭҵ. рд., 
апроф. Иван Дарафеи-иԥа Ҭарба; 
аԥсадгьыл ахьчара аамҭақәа раан 
хацәнамырха иҳавагылаз Нхыҵ-
Кавказ аҵеицәа мҩақәызҵоз аш-
таб аҟни, урҭ рыхьӡ акамыршәреи 
рзы зылшамҭа шьардоу апроф., 
ААР академик Лили Риза-иԥҳа 
Ҳагба; аибашьра аамҭазы Атәы-
лахьчара аминистрра арратә кор-
респондентс иҟаз, афил. ҭҵ. рд., 
апроф. Екатерина Гьаргь-иԥҳа 
Бебиа; аурыс бызшәа акафедра 
адоцент Лиудмила Борис-иԥҳа 
Марганиа; аурыс бызшәа акафед-
ра арҵаҩы Илона Даҭикәа-иԥҳа 
Аџьынџьал; аԥсуа литература ака-
федра адоцент Адгәыр Паата-иԥа 
Какоба; аԥсуа литература акафед-

ра арҵаҩы еиҳабы, В. П. Анқәаб 
ихьӡ зху аԥсуа-адыга филологиа 
Аҭыԥ хада аиҳабы Ахра Влади-
мир-иԥа Анқәаб.

Имаҷҩым убасгьы афакультет 
иахьатәи арҵаҩратә еилазаара 
рахьтә ахәшәтәырҭақәеи, аш-
табқәеи рҟны уахи-ҽни ацхы-
раара ҟазҵоз реиԥш, Аҟәа иала-
ханы иахьынӡыҟаз маӡала хра 
злоу адырраҭарақәа ҳтәылахьчара 
анапхгарахь иназыцҳауаз.

Ахәылԥаз аиҿкааҩ-амҩаԥ-
гаҩ аԥсуа литература акафедра 
арҵаҩы, аф. ҭҵ. рк. Инал Гиви-иԥа 
Гыцба зыԥсадгьыл зхы ақәызҵаз 
минуҭктәи аҿымҭрала ианыр-
гәаладыршәа анаҩс ажәа риҭеит 
аветеранцәа: апрофессор Екате-
рина Бебиа, аамҭак азы аԥсуа ли-
тература акафедра арҵаҩыс аус 
зуаз, афил. ҭҵ. рк., Аԥсны Афыр-
хаҵа Ҭали Џьапуа, академик Лили 
Ҳагба, адоцент Адгәыр Какоба, 

афилологиатә факультет адекан, 
адоцент Баҭал Хагәышь. Урҭ зегьы 
аҿар рахь рхы нарханы иԥшьоу 
Аиааира амш рыдныҳәало, ирзе-
иӷьаршьон агәабзиара, ажәҩан 
лаша, аҭышәынтәалара, аԥсадгьыл 
аԥеиԥш еихазҳауа, ахьӡ шьҭызхша 
аихьӡара ҳаракқәа, иахьакәызаа-
лак аманшәалара.

Анаҩс, ажәа рыман астудент-
цәа, урҭ инарыгӡон ҳсахьаркы-
ратә ажәа еицырдыруа арҿи-
аҩцәа раԥҵамҭақәа реиԥш, 
аԥсадгьыл ахьчаразы зхы иа-
меигӡаз Саида Делба, Олег Ҷан-
ба ражәеинраалақәеи, Аркади 
Кархалаа, Имам Алимсултанов… 
уҳәа рашәақәеи. Убас рхатәы 
ашәақәа рыла иқәгылеит «ажур-
налистика» азанааҭ астудентцәа, 
ашәаҳәаҩцәа қәыԥшцәа: Инесса 
Григолиа, Илана Ԥачлиа, агитара 
ашәа ацнаигӡон «анемец быз-
шәа» азанааҭ астудент Владислав 
Уанача.

Афилологиатә факультет 
арҵаҩратә еилазаареи астудент-
цәеи реиԥш аиԥылара иалахәын 
ААУ аректор, академик Алеко 
Алықьса-иԥа Гәарамиа, аҵараи-
урҭа жәларбжьаратәи аимада-
рақәа рзы апроректор Мақсим 
Ӷәынџьиа, егьырҭ афакультетқәа 
рнапхгарақәа рхаҭарнакцәа уҳәа 
иҵ. 

«Ҽааныбзиала шәнеиааит, 
аибашьра аамҭа уадаҩ азы згәы 
меиҭаԥаз, уи ашьҭахьгьы ауа-
даҩрақәа ириааины, имаҷым-
кәа абиԥарақәа еиҵазааӡахьоу, 
иахьагьы уи аус зыԥсҭазаароу 
ҳарҵаҩцәа-аветеранцәа! Ҳара, 
еиҵагыло аҿарацәа ҳзы насыԥ 
дууп ҳахьшәылагылоу, аамҭак 
ҳахьшәыцану! Иҭабуп шәџьабаазы, 
Ҽааныбзиала шәнеилааит шықә-
сырацәала!» - ҳәа ажәа ԥхақәа 
рыла ихиркәшеит ахәыцреи, агәа-
лашәареи, агәахәареи зцыз, ҩ-са-
аҭк инарзынаԥшуа имҩаԥысуаз 
ахәылԥаз, уи аиҿкааҩ – амҩаԥгаҩ 
Инал Гыцба.

А. АмзАцБА

Аҧсуа уараш агьама бзиоуп
70 шықәса ахыҵит

Аҧснеиҧш, уи анҭыҵгьы зыхьӡ 
наҩхьоу аҧсуа  уараш  хаҭабзи-
ара ҳаракыла иахьҭрыжьуа, Ауа-
рашршырҭатә зауад  «Аҟәатәи 
ауараш» анысмҩа акыр иҭбаауп.

1953 шықәсазы  еиҿка-
аз  Аҟәатәи ауарашршырҭатә  
зауад  Аҧсны Аџьынџьтәылатә 
еибашьраан ааха ҕәҕәа аиуит. 
Аха аибашьра ашьҭахь, аамҭа 
акыр ишыуадаҩызгьы, акадрқәа 
рыҧшаара шымариамызгьы, ауа-
раш злырхуа аалыҵқәа ракәзар, 
аҳәаа иахыганы Аҧсныҟа аагара 
аџьабаа шацызгьы, иара азауад 
ахыбра аиҭашьақәыргылареи 
хаҭабзиарала аусура аиҿкаа-
реи илиршеит уи аҭакҧхықәра 
зхахьы изгаз Аҟәатәи ауарашр-
шырҭатә зауад  аиҳабыс  иҟаз  
Омар Кәарҷиа.

Акыр шықәса инеиҧын-
кыланы лҵшәа бзиала аус 
зуаз Омар Кәарҷиа,  иаамҭа-
нымкәан иҧсҭазаара даналҵ 
ашьҭахь, 2008 шықәса инаркны 
лыҧшәма дызҿыз аус анагӡара-
зы аҭакҧхықәра лхы иадҵаны 
анапхгаҩыс днеит, иахьа қәҿиа-
рала аус зуа Амра Ануа-ҧҳа.

Зыӡбахә   ҳамоу Аҟәатәи ауа-
рашршырҭатә зауад сынтәа  70 
шықәса ахыҵит. Уи аиубилеитә  
рыцхә инамаданы, ари анаплакы 
аиҿкаашьеи аусушьеи еилаҳка-
арц ҳара ҳалҭааит 15 шықәса 
раахыс азауад аиҳабыс аус зуа 
Амра Ануа-ҧҳа.

Ауарашршырҭатә зауад аҟны 
анапхгара,  хаҭала,  аҧҳәыс лзы 
аусура даара ишыхьанҭаз азгәаҭо 
ҳаиҿцәажәара хацлыркит.

«2008 шықәсазы, раҧхьа 
аусура саналага, анаплакы ахьӡ 
аиқәырхара,  аусура ацҵара, 
анагӡара, аҭакҧхықәра даа-
ра исцәыхьанҭан. Аха, хәыҷы-
хәыҷы аусура иаҵаз амаӡақәа 
сҵеит, аусура аҟазшьа ҷыдақәа, 
азнеишьа, атехнологиа уҳәа 
еилыскааит. Уи инаҷыданы, 
сыҧшәма аус зциуаз, ари аус аҿы 
аҧышәа змаз идырцәеи иҩыз-
цәеи рҿы аимадара смырӡӡеит, 
аусеицура иацысҵеит. Уи, ҳәа-
рада, ҧхьаҟатәи ҳусура аҿиара 
иацхрааит.

Зымҽхак ҭбаау ари анапла-
кы аҟны сара саӡәыкым, 
дарҕьажәҩаны дсывагылоуп 
схаҭыҧуаҩ, санхәыҧҳа Анжела 
Кәарҷиа-ҧҳа, сыҧҳа агәыбжьа-
нытә  Ланагьы  атехнологиа ага-
нахьала Урыстәыла лҵара хыр-
кәшаны арахь усура даҳзааит.

Иахьа Аҟәатәи ауарашр-
шырҭатә зауад аҟны 150-ҩык 
инарзынаҧшуа аколлектив  
зегьы ҭаацәакны, ҳәоуеиқәшәала 
аус еицаауеит», –  дҳацәажәон 
Аҟәатәи ауарашршырҭатә зауад 
аиҳабы Амра Ануа-ҧҳа.   Уи  
лажәақәа рыла, командакны, 
гәык-ҧсыкала, ҭакҧхықәрала 

аколлектив  русеицура  иалҵшәо-
уп ари анаплакы аҟны иҭрыжьуа 
аалыҵ ахаҭабзиара.

Ҳаиҿцәажәараан, иара убас 
иазгәалҭеит иреиҳау ацехқәа 7 
шыҟоу, ацхыраагӡақәа – 8.

«Ирацәаҩуп ари анаплакы аҟны 
акыр шықәсқәа инеиҧынкыланы 
аус зуа, аҧышәа змоу, зус бзианы 
издыруа аспециалистцәа, атехно-
логцәа, аоператорцәа, аусуҩцәа.

Урҭ рхыҧхьаӡараҿы иҟоуп 
Аҧсны Аџьынџьтәылатә еи-
башьреи  Аџьеи рветеранцәа 
маҷҩымкәан.

Иреиҳау ауарашршырҭатә цех 
аиҳабыс дыҟоуп атехнолог хада  
Адгәыр Ҵәыџьба. Аӡыхаақәа рҿы 
технолог хадас дыҟоуп Дмитри 
Адлеиба» – лҳәеит Амра Ану-
а-ҧҳа лнапаҵаҟа аус зуа акол-
лектив зегьы рус ишазҟазоу аз-
гәаҭо.

Ҳаиҿцәажәараан уи инаҵшьны 
илҳәеит, араҟа аусура шымари-
ам, ашьыжь асааҭ 8 рзы аусура 
ишалаго, аха ахыркәшара аамҭа 
шазыҧҵәам. Уи излаҳалҳәаз 
ала, атехника аныбжьысуа ҟала-
лоит, мамзаргьы афымцалашара 
анеиҧҟьо. Ажәакала, еиуеиҧшым 
амзызқәа  ирыхҟьаны, русура 
анагӡара, ахыркәшара ианаамҭоу 
ианзалмыршахогьы ыҟоуп, усҟан 
аусуцәа зегьы хықәкы заҵәык 
ауп ирымоу – аус  ахыркәшара… 
анагӡара…

Ҳаиҿцәажәараан  Амра  Ан 
уа-ҧҳа излаҳалҳәаз ала, лусу-
ра раҧхьатәи ашықәс азы, «Су-
хумский лимонад» ҳәа хьӡыс 
изырҭаз аӡыхаа  аҭыжьра  алар-
галеит. Анаҩс, агаз змоу аӡыр-
жәтәқәа: «Ауадҳара», «Азанҭа». 
Уи лцәажәараҿы иазгәалҭеит 
2010 шықәсазы «Аҟәатәи ауа-
раш» инаваргыланы ишҭрыжьыз, 
Ауарашршырҭатә зауад аиҳабыс 
иҟаз Омар Кәарҷиа иаҳаҭыр азы, 
иаб ихьӡ зыхьӡырҵаз ауараш 
«Иваныч».

Ауарашршырҭатә  зауад  еса-

аира аҿыцрақәа аларгалоит, 
урҭ технологиала еиуеиҧшӡам, 
ирыҧсахуеит, русура амҽхак 
дырҭбаауеит. Уи аиҳабы излаҳа-
иҳәаз ала, иахьа аӡыхаақәа еи-
уеиҧшым 10-шәырхкык рыла 
иҭрыжьуеит, изҭоу аҧаҭлыкагьы 
еиҳа иҧшӡахеит, уаанӡатәи «ли-
неика» ҳәа иҭрыжьуаз аасҭа. Амра 
Ануа-ҧҳа  лцәажәараҿы иаз-
гәалҭеит уаанӡа ауараши  аӡыха-
ақәеи рыда акгьы шҭырмыжьу-
аз, шьҭа арыжәтә џьбарақәагьы 
рҭыжьра ишалагаз: «Сухумская 
водка», «Чача-Gold», «Чача-Silver», 
«Мандарина», «Афехо» уҳәа ауа-
ажәлар ибзианы ирыдыркылахье-
ит.

Ауарашршырҭатә зауад аҟны 
иҭрыжьуа аалыҵ Аҧсны зегь аҟны 
ауаажәлар иаархәартә аҭагыла-
заашьа ыҟоуп, иара убас урҭ ӡы-
рыргоит Аҧсны анҭыҵгьы. Хаҭа-
ла, експорт ҳасабла Урыстәылаҟа 
ирышьҭуеит. Имҳәакәан высшьа 
амам, хазы Аҧсны иаҭаауа асас-
цәа, шамахамзар, зегьы Аҟәатәи 
ауарашршырҭатә зауад ахь 
ишымҩахыҵуа, зыхьыӡ бзианы 
ираҳахьоу арыжәтәқәеи аӡыха-
ақәеи ргьама мбакәан ицом.

Сынтәа, аиубилеи аҳаҭыр азы, 
раҧхьаӡа акәны ари азауад аҟны 
иҿыцу, «1953» захьӡу ауараш 
ҭрыжьит. Уи 10-нызқь ҧаҭлыка 
ыҟоуп.

Ҳаиҿцәажәара хыркәшо, А.Ан 
уа-ҧҳа иазгәалҭеит, ари ауа-
рашгьы ауаажәлар ибзианы 
ишрыдыркыло ала агәыҕра шлы-
моу.

Инаҵшьны иҳәатәу акоуп, 
Аҟәатәи ауарашршырҭатә зауад 
анапхгара русура рхы-рыҧси 

мацара ишрызкым, урҭ ироуа 
ахашәала ала имчымхоу ауаа 
ирыцхраауеит, лассы-лассы 
имҩаҧыргоит агәыҳалалратә ак-
циақәа.

 Ажәакала, активла рхы рыла-
дырхәуеит  Аҧсны имҩаҧысуа 
ахҭысқәеи аусмҩаҧгатәқәеи, ры-
цхыраара иахьаҳәогьы ирылшо  
ҟарҵоит.

 Ҳәарада, алҵшәа бзиа ес-
нагь иацуп аџьабаа, уи инаҷы-
дангьы ахарџь маҷымкәан.  Аха 
Амра Ануа-ҧҳа напхгара зылҭо 
аколлективи лареи  ҳәоуе-
иқәшәалатәи русеицура ахашәа-
лахәы аанашьҭуеит, уи  феидоуп  
анаплак аусзуҩцәа рзы мацара 
акәымкәан атәыла азгьы. Убри 
азоуп қәҿиаралатәи аусура 
аиҿкааразы аиубилеи аан Амра 
Ануа-ҧҳа аҳәынҭқарра аҟнытә 
изланаршьаз «Ахьӡ-Аҧша» аор-
ден ахҧатәи аҩаӡара. 

Ирзеиҕьаҳшьап нас, Амра Ан уа-
ҧҳа напхгара зылҭо аколлектив 
еиҳау ақәҿиарақәа, аихьӡара дуқәа 
рнапы злаку имариам аус аҿы. 

Алиса ГәАЖә-ҧҲА

Ацәыргақәҵа
ҧшшәыла иҩычоу ахаҿсахьақәа
Ноиабр 1 азы Аҧсны   

асахьаҭыхҩцәа Реидгыла иатәу 
ацәыргақәҵатә зал хадаҿы иаартын 
Аҧсни Урыстәылеи рсахьаҭыхҩцәа 
Реидгыла алахәыла, асахьаҭыхҩы 
Руслан Чхамалиа иҭыхымҭақәа 
рцәыргақәҵа. Уахь имҩахыҵит 
аҟазара абзиабаҩцәа, Аҧснытә 
аҳәынҭқарратә университет аҟаза-
ра афакультет арҵаҩцәеи астудент-
цәеи, иара убас аҧсуа интеллиген-
циа рхаҭарнакцәа аӡәырҩы.

Ацәыргақәҵа аартуа, ацәыр-
гақәҵатә зал аиҳабы Ельвира Арса-
лиа бзиала шәаабеит ҳәа раҳәо, ид-
лырдырит рҩыза, аҧсуа сахьаҭыхҩы, 
аграфик, аҿыханҵаҩ Руслан Чха-
малиа  ицәыргақәҵа шакәыз. 
Иазгәалҭеит, 70 инарзынаҧшуа 
апортреҭ ажанр ала ишыҟаҵаз арҭ 
аусумҭақәа. Дызусҭазаалак аҟазара 
знапы алаку иара ихала иалихуеит 
иарбан жанру аус здиулаша. Руслан 
Чхамалиа апортреҭтә жанр али-
хит. Дазааҭгылеит иара иусумҭақәа 
рҿы иубар шалшо ауаажәларратә 
усзуҩцәа, аҳәынҭқарратә усзуҩцәа, 
алитература аҟынтә иагоу ахаҿ-
сахьақәа, артистцәа уҳәа ирацәаны.

Анаҩс ажәа иман Аҧснытәи 
аҳәынҭқарратә университет аҟа-
зара афакультет адекан Нугзар 
Логәуа. Иара иҩыза дидныҳәало 
идирдырит  асахьаҭыхҩы Руслан 
Чхамалиа хаҭалатәи ицәыргақәҵа. 
Иазгәеиҭеит,  апортреҭтә жанр ала 
ицәыргақәҵоу аусумҭақәа ауаҩы 
дышдыргәырҕьо. Избанзар аҧсуа 
сахьаҭыхратә ҟазараҿы, шама-
хамзар ас ирацәаны аусумҭақәа 
еидкыланы апортреҭтә жанр-
ла аӡыргара иара ида аӡәгьы 
илымшацызт. Игәаанагарала 
қәҿиарала ицааины иааирҧшит 
ахаҿсахьақәа. Иара убас иҳәе-
ит, имҩахыҵыз  рхыҧхьаӡараҿ 
ишыҟоу  аҿар, асахьаҭыхҩы Ру-
слан Чхамалиа истудентцәеи аҟа-
зара афакультет аушьҭымҭацәеи. 
Аҵыхәтәан,иҩыза изеиҕьеишьеит 
аҟазара амҩаҿы  ақәҿиара дуқәа.

Анаҩс ажәа иман аҳәынҭқар-
ратә картинатә галлереиа аиҳабы 
Сурам Сақаниа. Иара дазааҭгыле-
ит Руслан Чхамалиа данустуден-
тыз инаркны иҽшазҧишәахьаз  
аҧсуа ҵарауаа дуқәа рхаҭарнак-
цәа рхаҿсахьақәа раарҧшра. 
Убри амҩа данымҵӡакәа иахьа 

уажәраанӡагьы иҟазаратә дунеи 
ширҭбаауа. Иазгәеиҭеит, Аҧс-
ны Аџьынџьтәылатә еибашьра 
ашьҭахьтәи аамҭа уадаҩқәа 
раан, иара инапала ишеизигаз 
арҵаҩцәа,  ишидикылаз аҿар, 
иахьа урҭ рҵаҩцәаны аҟазара ака-
федраҿы аус шыруа. Абри зегьы 
шилиршаз Руслан Чхамалиа.

 Аҧсны асахьаҭыхцәа Реид-
гыла ахантәаҩы Витали Џьениа 
иқәгылараан даҽазныкгьы бзиа-
ла шәаабеит ҳәа раҳәо, даҩымсит  
аҧсуа сахьаҭыхратә ҟазараҿы 
даара ишмаҷу апортреҭтә жанр 
аус адызуло. Иазгәеиҭеит аҟаза 

иқәманшәаланы, ари ажанр шица-
аиуа, изеиҕьеишьеит ақәҿиарақәа 
инапы злаку аус аҟны, иаҧхьаҟа 
аманшәалара.

Аҵыхәтәан ажәа иман 
асахьаҭыхҩы Руслан Чхамалиа. 
Иара иҭабуп ҳәа реиҳәеит иҟа-
зара ҳаҭыр ақәызҵо, ахәшьара 
азҭо, ацәыргақәҵахь имҩахыҵыз 
зегьы. Иҳәеит аҵыхәтәантәи 
жәашықәса аус здиулоз ахаҿ-
сахьақәа шӡыригаз, иара изы ес-
нагь акырӡа шаҵанакуа ахәаҧш-
цәа ргәаанагара.

Ацәыргақәҵа иаҭаан ирбарц 
рылшоит аҟазара абзиабаҩцәа 
зегьы ноиабр 10-нӡа.

Стелла САҚАНИА

«Кавказ Афырхацәа»
Жьҭаарамза алагамҭазы Туган 

Мальсагов ихьӡ зху Ингәыштәи 
Атәылаҿацәҭҵааратә музеи 
аҟны иаартын Урыстәылатәи 
асахьаҭыхҩы ELENA KIRMIZI NAR 
жәафтәи хаҭалатәи лцәыргақәҵа 
«Кавказ Афырхацәа». Уаҟа ицәыр-
гоуп Украина еибашьуа, Уры-
стәылатәи иҷыдоу аоперациақәа 
рымҩаԥгара иалахәу аԥсуа фыр-
хаҵа Алиас Аҩӡба ипортреҭ. 

Ари ацәыргақәҵа символтә 
хьӡыс иамоуп «Иаҳзеиԥшу ҳаԥ-
садгьыл Урыстәыла ахьчаҩцәа 
– Кавказ Афырхацәа». Уи еидна-
кылоит Кавказ ажәларқәа рахьтә 
аԥсадгьыл ахьчараз зхы иамеигӡо 
рхаҭарнакцәа аӡәырҩы.

Урыстәыла анаҩсангьы Индиа, 
Германиа, Ҭырқәтәыла уҳәа еи-
цырдыруа асахьаҭыхҩы Елена 
Сухорукова, псевдонимс ELENA 
KIRMIZI NAR ҳәа измоу,  («Кыр-
мызы Нар» иаанагоит «Амыҵмыџь 
ҟаԥшь»). Имҩаԥылгахьеит лхатәы 
цәыргақәҵақәа жәпакы. Убарҭ 
иреиуоуп «Гиппократ еибашьцәа» 
ҳәа хьӡыс измаз апандемиа 
аамҭазы иҭылхыз лусумҭақәа 
рцәыргақәҵа. Уаҟа иаарԥшуп аме-
дицина аусзуҩцәа 170-ҩык ина-
реиҳаны рпортреҭқәа.

2021-2022 шш. рзы еиуеиԥшым 
Урыстәылатәи амузеиқәа рҟны 
имҩаԥысит Елена Сухорукова 
лхатәы цәыргақәҵақәа, Аџьынџьтәы-

латә еибашьра иалахәыз рфырхаҵа-
реи ргәымшәареи иазкыз.  Лыԥсад-
гьыл ашәарҭа ианҭагыла, еиҭах лара 
илуалԥшьаны илыԥхьаӡеит афыр-
хацәа ирызку агәалашәара амырӡра 
иазку аус аҽазкра.

Иҭылхыз апортреҭқәа рҟны 
ихадоу аҭыԥ аанызкыло дреиуо-
уп аԥсуа фырхаҵа Алиас Аҩӡба. 
Ацәыргақәҵаҟны зынӡа идырбоуп 
53 портреҭ: 34 графикатәқәоуп, 19 
ахәша ала инагӡоу Алиас Аҩӡба 
ипортреҭ ҭыхуп ахәшатә шәы-
гақәа рыла.

Апортреҭ  шьахәла иҭыхуп, ина-
хәаԥшлак еиликаауеит закәытә 
гәаӷьу имоу ари афырхаҵа. Иара 
аибашьраҿгьы аԥсҭазаара аҟны 
еиԥшҵәҟьа даарԥшуп дуаҩ иа-
шаны, дҟәышны, ҳаҭыр ду иманы. 
Урыстәыла зегьы изыгәдууп ари 
аибашьҩы, дагьырыԥхьаӡоит Кав-
каз Афырхаҵа ҳәа. 

Асахьаҭыхҩы Елена Сухорукова 
лаԥхьаҟагьы лгәы иҭоуп дызҿу лус 
иацҵаны аԥсуа еибашьцәа рхаҿ-
сахьақәа Урыстәыла зегьы идлыр-
барц, идлырдырырц. 

Елена Сухорукова лцәыр-
гақәҵақәа зегьы мҩаԥылгоит 
лхатә харџь ала. Илырҳауа зегьы 
аҳәынҭқарра иахылыԥхьаӡалоит. 
Ацәыргақәҵа «Кавказ Афырхацәа» 
мҩаԥысуеит жьҭаарамза 10 инарк-
ны 26-нӡа.

Аманда АНТАлАВА

Есыҽны аԥсуа бызшәа иамшзароуп
Аԥсуа бызшәа аҵара аганахьала 

иҟоу аҭагылазаашьа, иҿыцу амето-
дикақәеи абызшәа аҵара ирласу 
акурсқәа русуреи, уҳәа ртәы даза-
аҭгылеит  Аԥсныпресс акорреспон-
дент дзыҿцәажәаз  аҳәынҭқар-
ратә бызшәатә политика азы 
Аҳәынҭқарратә усбарҭа аиҳабы 

Гәында Кәыҵниа. Уи лажәақәа рыла, 
ҳтәылаҿы амилаҭтә хдырреи аде-
мографиеи ирыдҳәаланы ӷәӷәала 
апроблемақәа ыҟоуп. Иахьатәи амш 
азы зхатәы  бызшәала ицәажәо, 
ихәыцуа, иара убас ҽышәала уи зхы 
иазырхәо еиҳа-еиҳа рхыԥхьаӡара 
иагхоит. 

«Ҳара хыԥхьаӡарала ҳмаҷра, 
аурыс бызшәа ӷәӷәала анырра, уҳәа 
егьырҭ ирыхҟьаны аԥсуа бызшәа 
иахьатәи аҭагылазаашьа  шьақәгы-
леит. Ҳара ҳҿи-ҳнапи еиқәыԥсаны 
ҳтәаӡам, ари аҭагылазаашьа арҽе-
иразы иҳалшо ҳаҿуп. Ааигәоуп 
аҳәынҭқарратә бызшәатә политика-
зы аҳәынҭқарратә Еилакы анаԥҵаз.  
Уаанӡа аус ауан аԥсуа бызшәа аҿи-
ара Аҳәынҭқарратә фонд. Анаҩс уи 
хазы иаԥҵаз аҳәынҭқарратә быз-
шәатә политика азы аҳәынҭқарратә 
Еилакы акәны ишьақәдыргылеит. 
Ԥыҭрак ашьҭахь ари аҳәынҭқарратә 
Еилакы адепартамент азин ашьаҭала 
аҵарадырреи абызшәатә политикеи 
Рминистрра иаларгалеит.  Ашьҭахь 
адепартамент Аминистрра алгареи 
аҳәынҭқарратә Усбарҭа аԥҵареи рзы 
аӡбамҭа рыдыркылеит, жәабранымза 
2023 шықәсазы», –  лҳәеит уи. 

«Ҳара активла аусура ҳалагеит 
лаҵарамза инаркны, уинахыс аамҭа 
митәык шымцацгьы, иҳалҳаршаз 
маҷӡам ҳәа уҳәаратәы иҟоуп. Абыз-
шәа аҵареи арҿиареи рзы апро-
грамма еиқәҳаршәеит. Сара сгәа-
анагарала Аԥсны иқәынхо зегьы 
аелементартә ҩаӡара ала акәзаргьы, 
аҳәынҭқарратә бызшәа рдыруазар 
ахәҭоуп.  Уи азы ирласны абызшәа 
аҵара  акурсқәа хымԥадатәиуп.  
Убри аан акурсқәа рацәазароуп, 
агәыԥқәагьы убасҵәҟьа» – ҳәа иаз-
гәалҭеит Аусбарҭа аиҳабы.

«2024 шықәса инаркны арес-
публика ақалақьқәа зегьы рҿы 
ахәыҷқәеи аиҳабацәеи рзы аԥсуа 
бызшәа аҵара Ацентрқәа раартра 
азԥхьагәаҭоуп.  Уажәы аҳәынҭқар-
ратә Усбарҭа аҿы аԥсуа бызшәа 

аҵара азы ирласу, ихәыда-ԥсадоу 
акурсқәа аус руеит. Урҭ ирзоужьу 
аамҭа иалагӡаны ауаҩы аԥсышәа-
ла ацәажәара ирҵара алшоит. Ҳара 
ҳашҟа иаауеит атәылауаҩра аиура-
зы аԥышәара иахысырц, аԥсуа 
бызшәала ацәажәара зҵарц зҭаху 
ауаа. Ҳара акурсқәа рымҩаԥгара-

зы ааԥхьара иаҳҭе-
ит аԥышәа змоу ААУ 
аҟынтәи арҵаҩы. 
Аметодика митәык 
иуадаҩӡам, агәыԥ иа-
лоу зегьы аҽазыҟаҵа-
рақәа гәахәарыла 
ирҭаауеит. Жьҭаарам-
за анҵәамҭазы ак-
тәи агәыԥ рҵа-
ра  хдыркәшараны 
иҟоуп, аԥышәара 
рҭиуеит, анаҩс урҭ 
асертификат рыҭа-
хоит. Атәылауаҩра 
азы аԥышәара уи 
ашьҭахь, аиустициа 
Аминистрраҿы ирҭи-
уеит», – лҳәеит Гәын-
да Кәыҵниа.

 «Ҳара ҳҽазаҳшәо-
ит  убас ала ҳус аиҿкаара, ауаа 
акурсқәа рахь аныҟәареи абызшәа 
аҵареи ргәаԥхо иҟаларц. Абыз-
шәа егьа иуадаҩзаргьы, уи аҵара-
зы агәазыҳәареи иахәҭоу аҭагы-
лазаашьақәеи аҭыԥ роур, усҟан 
жәаҳәарада иарбоу ахықәкы на-
гӡахоит. Ҳара Аԥсны иқәынхо зегьы 
аҳәынҭқарратә бызшәа рдыруазарц  
ҳҭахуп», - ҳәа инаҵшьны иазгәалҭе-
ит аиҳабы.

  Аԥсуа  бызшәа  арҿиара иадҳәа-
лоуп ихадоу ҩ-проблемак  – аԥа-
ратә хархәагақәеи аспециалистцәа 
разымхареи. «Ҳара ҳҳәынҭқарра ус 
еиԥш алшара амаӡам аусшәҟәқәа 
реикәыршареи аусеилыргареи, аусу-
ратә шәҟәеимадара зегьы аԥсышәа-
ла амҩаԥгара аиҿкааразы. Жәлар 
Реизара-Апарламент аилатәарақәа 
зегьы аԥсышәала имҩаԥысуазароуп, 
уи ззымдыруа рзы асинхронтә еиҭа-
гара еиҿкаазароуп», –лгәаанагара 
лҳәеит Гәында Кәыҵниа. 

Аусбарҭа аҿы амультфильмқәа аԥ-
суа бызшәахьы рдублиаж аҟаҵара 
ахшыҩзышьҭра ду арҭоит. Аԥсуа быз-
шәахьы здублиаж ҟаҵоу 11 мульт-
фильм ҳазҭоу ашықәс нҵәаанӡа 
ахәаԥшыҩцәа рҟынӡа инаҳгартә ал-
шара ҟалоит. Мультфильмк 12 минуҭ 
ирҭагӡоуп. Ҳаԥхьаҟа иазԥхьагәаҭоуп 
аԥсуа мультфильмқәа раԥҵара, аха 
уи акыр ахарџь аҭаххоит.  

Иара убас, Гәында Кәыҵниа 
аусбарҭа ахәыҷтәы сахьаркыратә 
литература, аметодикатәи лабҿа-
батәи ацхыраагӡақәа, аҵаратә ин-
терактивтә ахәыҷтәы планшетқәа, 
ацҵақәа, аудиошәҟәқәа, ицәажәо 
анбан, алабҿабатә цхыраагӡақәа, 
уҳәа рҭыжьра иазку аусура шы-
нанагӡо атәы даҳзалацәажәеит. 
Иааидкыланы 2023 шықәсазы 
аҳәынҭқарратә бызшәатә полити-
ка азы аҳәынҭқарратә Усбарҭа аҿы 
рынагӡара алыршахеит  анаҩстәи   
апроектқәа: 

– аԥсуа бызшәа ирласны аҵара 
акурсқәа; 

– аофициалтә усшәҟәқәа реиҭа-
гара, аусеилыргара, аусшәҟәқәа 
реикәыршареи иара убас иҷыдоу 
атерминологиеи аԥсуа бызшәахьы 
аиҭагара; 

– анбан «Аԥсуа бызшәа 
ихәыҷӡақәоу рзы. Ицәажәо анбан» 
аелектронтә версиа аԥҵара; 

– апрограммақәа раԥҵара, аин-
терактивтә рҵагашәҟәқәеи аҵаразы 
атехникатә хархәагақәеи аҵаратә 
хархәага «Аԥсуа бызшәа» (имари-
аӡоу алагаратә ҩаӡара) рҭыжьра; 

– ашколқәранӡатәи ахәыҷқәеи 
аиҵбыратә классқәа рҿы аҵара 
зҵо ахәыҷқәеи рзы аудиошәҟәқәа 
рҭыжьра; 

– амульфильмқәеи асахьаркы-
ратә фильмқәеи рдублиаж аҟаҵара; 

– асахьақәа рыла еиқәыршәоу 
ажәар «Сара раԥхьатәи сышәҟәы» 
аҭыжьра; 

– аԥсышәала алабҿабатә хархәага 
«Ахәыҷтәы планшетқәа» рҭыжьра; 

– П. Бебиа ахәыҷқәа рзы иажәе-
инраалақәа реизга «Амра ԥхоит» 
аҭыжьра; 

– А. Мықәба илакә-пиеса «Ажьа-
фырхаҵа» аҭыжьра; 

– Гә. Кәыҵниа ахәыҷқәа рзы 
сахьала еиқәыршәоу аизга «Асааҭи 
аамҭеи» аҭыжьра; 

– В. Ҵнариа аиҵбыратә классқәа 
рҿы аҵара зҵо ахәыҷқәа рзы сахьа-
ла еиқәыршәоу ажәеинраалақәа ре-
изга «Сыԥсадгьыл амра» аҭыжьра;

– Г.Х. Андерсен авторс дызмоу, 
сахьала еиқәыршәоу, аԥсшәахь 
еиҭагоу илакәқәа реизга  (еиҭеигеит 
С. Зыхәба);

 – Г. Сақаниа ԥшшәы еилаԥсала 
ашәыгақәа зцу ажәеинраалақәа ре-
изга «Ашәҭқәа рашәа» аҭыжьра.  

Аусбарҭа аҿы аԥсуа тапоними-
ка азҵаарақәагьы аус рыдырулоит. 
Атапонимикатә хьыӡқәа рзы иҷыдоу 
акомиссиа аԥҵоуп. 

«Ҳара еиқәыршәаны иҳамазаро-
уп агеографиатә хьыӡқәа рреестр, 
уи азы иаҭахуп аспециалистцәа. 
Ари даара иуадаҩу, зымҽхак ҭбаау 
усуроуп, уи аџьабаа маҷымкәагьы 
иацуп.  Аԥсныҟа иааз ауаҩы Аԥс-
ны дшыҟоу еиликаауазароуп. Аԥсуа 
хьыӡқәа рытранскрипциеи реиҭа-
гареи ирыдҳәаланы апроблемақәа 
маҷымкәа иҟоуп, избан акәзар ҳара 
аспецификатә ҟазшьа змоу ашьҭыб-
жьқәа ҳамоуп», -  лҳәеит лара.

Гәында Кәыҵниа атәыла аҿы 
аҳәынҭқарратә бызшәеи аӡырга-
реи  рзы азакәанқәа лассы-лассы 
ишеиларго дазааҭгылеит. «Аӡырга 
аларҵәара аҳәынҭқарратә бызшәа-
ла, иаҭаххоны иҟалар аурыс быз-
шәалеи англыз бызшәалеи имҩаԥ-
газароуп, аха убри аан аԥсуа шрифт 
егьырҭ раасҭа еиҳазароуп. Аҭыԥ 
хадаҿы икыдзароуп  аԥсышәала 
иҟаҵоу аҩырақәа. Аҵыхәтәантәи 
аамҭазы акәзар, аилагарақәа да-
ара ирацәаны аҭыԥ роуа иалаге-
ит. Ҳара ахылаԥшратә фунциақәа 
ахьҳамам инамаданы, аилагарақәа 
раарԥшраан апрокуратура Хада ахь 
уи азы адырра ҟаҳҵар ҳалшоит, аха 
азакәан еилазгаз ахараԥса дыршәа-
ра азин ҳамаӡам», –лҳәеит Гәында 
Кәыҵниа.

Ахәыҷқәа рзы аҳамҭа ссир
Гәында Кәыҵниа-ҧҳа еиҳабыс 

дызмоу аҳәынҭқарратә бызшәатә 
политиказы Аҧсны Аҳәынҭқарратә 
усбарҭа аусзуҩцәа еснагь аҧсуа 
бызшәа аҿиареи, аӡыргареи, уи ры-
ларҵәареи хықәкыс ирыман, хаҭала, 
русура аҕьыракгьы ахәыҷқәа абыз-
шәа радҧхьалара иазкын. Аусбарҭа 
ҩаҧхьа хазы ианышьақәгыла аҿи-
аратә гәыҧ  русура хацдыркит. 
Урҭ ишырҟазшьоу еиҧш, ахәыҷқәа 
аҧсуа бызшәа ргәы 
азыҳәартә, агәыбылра 
роуртә иҟазҵо, бызшәа 
мариала, еихышәшәо, 
сахьа ҧшӡала иҩы-
чоу ашәҟәы хазы-
нақәа ҧшьба рӡыргара 
мҩаҧыргеит.

Зыӡбахә ҳамоу ацхы-
раагӡатә шәҟәқәа рте-
матика еиуеиҧшым: 
«Сара раҧхьатәи 
сышәҟәы» – Аҧ-
суа бызшәа аҿиара 
аҳәынҭқарратә фонд 
аҿы ашколқәранӡатәи 
ахәыҷқәа рзы аус зуаз апроект 
«Аенциклопедиа» ала еиқәыршәоу, 
ажәа сахьала ишьақәырҕәҕәаны, 
ахәыҷы лабҿаба иибо еиҳа ишыгә-
никыло хырҩа азуны иахьаарҧшу 
аҧсуа бызшәа асахьатә жәар ауп. 
Уи авторс, еиқәыршәаҩыс  дамо-
уп акыр аметодикатә цхыраагӡатә 
шәҟәқәа ҭзыжьхьоу Маиа Амҷ-ҧҳа.

  Апоетесса Гәында Сақаниа-ҧҳа 
авторс дызмоу ацхыраагӡа «Ашәҭқәа 
рашәа» аҟны, ашәҭқәа рыхьӡқәа 
ахәыҷқәа дырҵаразы, игәныркыларц 
азы ажәеинраалалеи сахьалеи иа-
арҧшуп. Ари ашәҟәаҿы зыхьыӡ ар-
боу ашәҭқәа сахьала илырцәажәеит, 
аҧсы рхалҵеит асахьаҭыхҩы Анна 
Сангәлиа. Хазы, ари ашәҟәы иацуп, 
ишәшәы асахьақәа ҳәа, карандашь 
цәышла ашәҭқәа ҭыхны изну аль-
бом.

Анзор Мықәба ахәыҷқәа ирызку 
ипиеса-алакә «Жьабаҕь фырхаҵа» 
акәзар, ахәыҷқәа рзы даара аин-
терес аҵаны еиқәыршәоуп. Уи иақә-
нагоу сахьала ихаирҭәааит, аҧсы 
рхеиҵеит асахьаҭыхҩы Асҭамыр 
Кәыҵниа.

Ахәыҷқәа раамҭа аихшара, уи 
ииашаны ахархәара аҭара иазкуп 
Гәында Кәыҵниа-ҧҳа авторс дызмоу 
«Асааҭи аамҭеи" захьӡу ацхыраагӡатә  
шәҟәы. Ари  ашәҟәгьы сахьа ҧшӡала 
ихырҷоуп асахьаҭыхҩы Анна Сан-
гәлиа лыбзоурала.

Ҩаҧхьа ахәыҷқәа рзы аҳамҭа 
аҟаҵарала русура хацзыркыз 
арҿиаратә гәыҧ ирыдныҳәало, 

аҳәынҭқарратә бызшәатә полити-
казы Аҧсны аҳәынҭқарратә усбарҭа 
аиҳабы Гәында Кәыҵниа-ҧҳа 
аиқәшәараҿы  инаҵшьны иазгәалҭе-
ит, иахьа акьыҧхь збаз ашәҟәқәа 
аҭыжьра иазырхианы ишьҭеижьҭеи 
акыр шҵуаз.

«Ашықәс анҵәамҭазы ишәыдаа-
галоит, имазеины, аҭыжьра иазыр-
хианы ишьҭоу, ахәыҷқәа ирызку 
еиуеиҧшым ашәҟәқәа, иара убас 

ихианы иҳамоу амультфильмқәагьы 
ахәаҧшцәа хәыҷқәа рыдгалара 
ҳгәы иҭоуп, урҭ 11 ыҟоуп.

Ахәыҷқәа аҧсуа бызшәа агәы-
былра дыркразы, еснагь ҳазхәыцуе-
ит ирмарианы, иманшәаланы, ҽмыр-
шьагала, ирхәмарны изларызнаагаша 
амҩақәа. Ҳхықәкы  анагӡараҿы ҳәо-
уеиқәшәала, ҳаивагыланы аус еи-
цаауеит абызшәадырҩцәеи, амето-
дистцәеи, асахьаҭыхҩцәеи, ҳареи» 
– лҳәеит уи.

Лцәажәара хыркәшо Гәында 
Кәыҵниа-ҧҳа иазгәалҭеит ацхы-
раагӡатә шәҟәқәа инарҷыданы  
3500 цыра алабҿабатә хархәа-
гақәагьы шҭрыжьыз. Урҭ зегьы Аҧс-
ны ашколқәеи ахәыҷбаҳчақәеи 
хәыда-ҧсада ироуртә аҭагылаза-
ашьа шыҟоу.

Аиқәшәараҿы ашәҟәқәа рав-
торцәа Гә. Сақаниа-ҧҳа, Маиа Амҷ-
ҧҳа уҳәа ргәаанагарақәа рҳәеит, 
иалацәажәеит ашәҟәқәа рҭыжьра 
шеиҿкааз, аус шадырулоз, уи акәша-
мыкәша ицәырҵуаз азҵаарақәа уҳәа.

Хаҭала, асахьаҭыхҩы Анна Сан-
гәлиа лықәгылараҿы инаҵшьны 
иазгәалҭеит насыҧс ишылшьо 
Аҳәынҭқарратә бызшәатә полити-
казы Аҧсны Аҳәынҭқарратә усбарҭа 
аусзуҩцәа аус рыцура.

Аиашазы, ҳбызшәа аҿиаразы, 
уи аҩаӡара ашьҭыхразы, изызҳауа 
аҿар рбызшәа гәцаракрыла  иаз-
неиразы досу иҳалшо  зегь ҟаҳҵоза-
роуп, уи иреҳау ҳамҭоуп.

А. ХәыРБыц-ҧҲА

Аҧхьахә Аҧсныҟа иааргеит
Едуард Бебиа ихьӡ зху Аҳәынҭқар-

ратә акәашаратә ансамбль «Шьараҭын» 
ахәыҷтәы ахореографиатә акәашаратә 
студиа «Иааирума» Санкт-Петербург 
имҩаҧысуаз XX-тәи Жәларбжьаратәи 
Аконкурс-Фестиваль «Ҳәаада» аҟны 
Гран-при иаиааит. Ахәыҷтәы акәаша-
ратә студиа «Иааирума» анапхгаҩы 
Анжела Дбар «Апрофессионализм ҳа-
раки арҵаҩратә ҟазареи» рзы адиплом 
ланашьан. Иара убас илыҭан амедал 

амилаҭтә традициақәа реиқәырхараҿы 
лылшамҭақәа рзы.

Ахәыҷтәы студиа «Иааирума» асо-
лист Едуарда Бебиа афестиваль аҟны 
иреиҕьу акәашаҩ ҳәа далкаан, «Ире-
иҕьу асолист» ҳәа адиплом ианашьан. 

Жәларбжьаратәи афестиваль иа-
лахәын еиуеиҧшым атәылақәа рҟын-
тәи ҩеижәа коллектив. Ҳакәашаҩцәа 
қәыҧшцәа ракәзар, ишырцәаҩу еиҧш, 
иаадырҧшит аҟазара ҳаракы. Ирыл-

шоз зегьы ҟарҵеит аҧхьахә Аҧсныҟа 
ирыманы иаарц азы. 

Ахәыҷтәы акәашаратә студиа 
«Иааирума» анапхгаҩы Анжела 
Дбар ҳанлыҿцәажәоз иазгәалҭеит 
ахәыҷқәа рықәгылараан адгыла-
ра, агәышьҭыхра рырҭарц азы уахь 
ишнеиз Адунеизегьтәи аҧсуа-абаза 
конгресс ахаҭарнакцәа, Санкт-Пе-
тербург инхо ҳџьынџьуаа.  

Ш.ТоРчУА

Жьҭаарамза 31 инаркны абҵарамза 
4 рҟынӡа имҩаԥысуан XVII ареспуб-
ликатә арра-спорттә хәмарра «Аиа-
аира». Ишьақәгылаз атрадициала уи 
атәылахьчара Аминистрра артиллери-
атә база аҿы имҩаԥысуан. 

Сынтәа арра-спорттә хәмарра 1992 
– 1993 шш. Аԥсны жәлар Рџьынџь-
тәылатәи еибашьра аҟны Аиааира 
агара Амш 30-шықәса ахыҵреи Уры-
стәылатәи Афедерациа ала Аԥсны 
Аҳәынҭқарра ахьыԥшымра азхаҵа-
ра ҟалеижьҭеи  15-шықәса аҵреи 
ирыкын

Уи аартра иазкыз аныҳәатә усмҩаԥ-
гатә аҟны Атәылахьчара Амини-
стрра ахьӡала арра-спорттә хәмарра 
алахәылацәа рахь адныҳәаларатә 
ажәахә ҟаиҵеит атәылахьчара ами-
нистр ихаҭыԥуаҩ, аполковник Давид 
Бжьаниа. «Ахәмаррақәа рҿы шәара 
азҿлымҳара зҵоу аԥышәа шәоуеит. Уи 
жәаҳәарада аԥсҭазаараҿы ишәыхәо-
ит, даарагьы акыр аҵанакуеит», – ҳәа 
азгәеиҭеит Давид  Бжьаниа. 

Арра-спорттә хәмарра «Аиааира»
Ахәмарра алахәылацәа дрыдныҳәа-

ло аҵара аминистр Инал Габлиа иҳәе-
ит:

«Ишәыдысныҳәалоит XVII Арес-
публикатә арра-спорттә хәмарра 
«Аиааира» аартра. Агәра ганы сыҟоуп 
шәара зеиӷьаҟам ала шәдыррақәеи 
шәылшарақәеи раарԥшра шшәылшо. 
Аманшәалареи ақәҿиарақәеи шәзе-
иӷьасшьоит!» 

Инал Габлиа атәылахьчара, агәабзи-
арахьчара, аҩныҵҟатәи аусқәа Рмини-
стррақәа ахәмаррақәа реиҿкаараҿы 
иҟарҵаз ацхыраара иҭабуп ҳәа ахиҳәааит.

 Арра-спорттә хәмарра «Аиааи-
ра» апатриоттә зыҟаҵара аҳәаақәа 
ирҭагӡаны имҩаԥысуеит. Уи иалагало-
уп ацәаҳәақәгыларатә зыҟаҵарақәа, 
ақәырҟьа аҟынӡа аҽышьҭыхра,  ав-
томат аимыхреи аибыҭареи, 100, 800, 
1000 метра рҟынӡа инаӡо адистанци-
ақәа рыла аҩра, агранатақәа рыршәра, 
автомат ала еиԥш, ахыци ахәымпали 
рыла ахысра, аӷбашаха ахара, еилаԥ-
соу арра-спорттә естафета уҳәа. 


